FIL-BIDU TA’ MILLENJU ĠDID

Lil ħuti isqfijiet, lis-saċerdoti u djakni, reliġjużi rġiel u nisa,

u lil-lajċi nsara kollha
Daħla

1. Fil-bidu ta’ millenju ġdid u fi tmiem il-Ġublew il-Kbir li matulu aħna ċċelebrajna l-elfejn anniversarju tat-twelid ta’ Ġesù u bidu ta’ żmien ġdid fil-mixja tal-Knisja, qlubna jħabbtu bil-kliem ta’ Ġesù meta ġurnata waħda, wara li kellem il-folol mid-dgħajsa ta’ Xmun, huwa stieden l-Appostlu biex “jaqdef 'il barra” għal qabda: “Duc in altum” (Lq 5,4). Pietru u l-ewwel dixxipli tiegħu kellhom fiduċja fil-kliem ta’ Kristu u tefgħu x-xbiek. “Meta għamlu dan, huma qabdu kotra kbira ta’ ħut” (Lq 5,6).

 Duc in Altum! (Aqdef 'il barra fil-fond) Dawn il-kelmiet għadhom ivenvnu f’widnejna llum u jistednuna biex niftakru fl-imgħoddi b’radd il-ħajr, biex ngħixu l-preżent b’entużjażmu u nħarsu 'l quddiem lejn il-ġejjieni bil-fiduċja: “Ġesù Kristu huwa l-istess ilbieraħ, illum u għal dejjem” (Lh 13,8).
 Il-ferħ tal-Knisja kien kbir din is-sena, waqt li ngħatat lilha nfisha li tikkontempla l-wiċċ tal-Għarus tagħha u l-Mulej. Hija saret aktar minn qatt qabel poplu pellegrin, immexxi minnu li hu “r-ragħaj il-kbir tan-nagħaġ” (Lh 13,20). B’enerġija straordinarja, ħafna mill-membri tagħha ħadu sehem; il-Poplu t’Alla hawn f’Ruma, kif ukoll f’Ġerusalemm u wkoll fil-knejjes kollha individwali lokali, għaddew mill-“Bieb Imqaddes” li hu Kristu. Lilu li hu ċ-ċentru tal-Istorja u s-Salvatur waħdieni tad-dinja, il-Knisja u l-Ispirtu għajtu: “Marana tha” - Ejja, Mulej, Ġesù (ara Apk 22,17.20; I Kor 16,22).
 Huwa impossibli li tkejjel din il-ġrajja ta’ grazzja matul is-sena messet il-qlub tal-poplu. Iżda ċertament, “xmara ta’ ilma ħaj”, l-ilma li kontinwament ifur “mit-tron t’Alla u tal-Ħaruf” (ara Apk 22,1), tferra’ fuq il-Knisja. Dan hu l-ilma tal-Ispirtu li jaqta’ l-għatx u jġib ħajja ġdida (Ġw 4,14). Din hi l-imħabba ħanina tal-Missier li għal darb’oħra ġiet magħrufa u mogħtija lilna mill-Missier fi Kristu. Fi tmiem din is-sena nistgħu nirrrepetu b’ferħ imġedded il-kliem ta’ żmien ilu ta’ ringrazzjament: “Faħħru l-Mulej għax hu tajjeb, għax għal dejjem it-tjieba tiegħu” (Salm 118,1).
2. Għal dan kollu nħoss il-ħtieġa li niktbilkom, għeżież maħbubin, biex naqsam magħkom din l-għanja ta’ tifħir. Mill-bidu tal-Pontifikat tiegħi, ħsibijieti dejjem kienu fuq din is-Sena Mqaddsa 2000 bħala appuntament importanti. Jien ħsibt dwar iċ-ċelebrazzjoni tagħha bħala opportunità providenzjali, li matulha, l-Knisja, ħamsa u tletin sena wara l-Konċilju Ekumeniku Vatikan, teżamina kemm ġeddet lilha nfisha, sabiex tkun tista’ taqdi l-missjoni tagħha ta’ evanġelizzazzjoni b’entużjażmu ġdid.
 Il-Ġublew irnexxa f’dan l-iskop? L-impenn tagħna bl-isforzi ġenerużi u n-nuqqasijiet li ma stajniex naħarbu, Alla biss jafhom. Iżda ma nistgħux ma ngħidux grazzi għall-“għeġubijiet” li l-Mulej ħadem għalina: “It-tjieba tal-Mulej irrid dejjem ngħanni” (Salm 89,2).
 Fl-istess ħin, dak li aħna osservajna jitlob li jkun ikkunsidrat mill-ġdid u f’ċertu sens “imfisser” biex nisimgħu dak li l-Ispirtu kien qed jgħid lill-Knisja (ara Apk 2,7.11-17 eċċ.) matul din is-sena mill-aktar intensa.

3. Għeżież ħuti, huwa speċjalment meħtieġ għalina nindirizzaw ħsibijietna għall-ġejjieni li jinsab quddiemna. Ta’ spiss matul dawn ix-xhur aħna ħarisna lejn il-millennju l-ġdid li qed jibda, kif aħna għexna dan il-Ġublew mhux biss bħala tifkira tal-imgħoddi, iżda wkoll bħala profezija tal-ġejjieni. Issa hemm bżonn li napprofittaw mill-grazzja li rċevejna, billi nqegħduha fil-prattika b’riżoluzzjonijiet u linji ta’ gwida għal azzjoni. Din hija ħidma li nixtieq nistieden il-knejjes lokali biex jagħtu sehemhom fiha. F’kull waħda minnhom, miġbura madwar l-Isqof tagħhom, waqt li jisimgħu il-kelma u “jaqsmu l-ħobż” fl-għaqda ta’ bejniethom (ara Atti 2,42), “il-Knisja ta’ Kristu, Waħda, Qaddisa, Kattolika, Appostolika hija tassew preżenti w attiva”
.Fuq kollox hija fuq il-qagħda attwali ta’ kull knisja lokali li l-misteru tal-Poplu wieħed t’Alla jieħu l-għamla partikulari li taqbel għal kull kuntest u kultura individwali.
 Fl-analiżi finali, dawn l-għeruq tal-Knisja fiż-żmien u fl-ispazju jirriflettu l-moviment tal-Inkarnazzjoni nfisha. Issa huwa ż-żmien għal kull Knisja lokali biex tqis il-ħeġġa tagħha u ssib entużjażmu ġdid għar-responsabbiltajiet tagħha spiritwali u pastorali billi tirrifletti fuq dak li l-Ispirtu kien qed jgħid lill-Poplu t’Alla f’din is-sena speċjali ta’ grazzja u tassew fil-firxa itwal ta’ żmien mill-Konċilju Vatikan II sal-Ġublew il-Kbir. Hu b’dan l-iskop f’moħħi li jien nixtieq noffri f’din l-Ittra fit-tmiem is-Sena tal-Ġublew il-kontribuzzjonijiet tal-ministeru tiegħi f’Petrin, sabiex il-Knisja tiddi dejjem isbaħ fil-varjetà tad-doni tagħha u fl-unità tagħha waqt li tkompli miexja fi triqtha.
Kap I - Laqgħa ma’ Kristu

Il-wiċċ tal-Ġublew il-Kbir

4. “Niżżukħajr, Mulej, Alla li tista’ kollox” (Apk 11,17). Fil-Bolla li biha ħabbart il-Ġublew, jiena wrejt it-tama li ċ-ċelebrazzjoni tal-elfejn sena tal-misteru tal-Inkarnazzjoni ngħixuha “bħala innu wieħed li ma jaqtax ta’ tifħir lit-Trinità”
 kif ukoll “bħala mixja ta’ rikonċiljazzjoni u sinjal ta’ tama vera għal dawk kollha li jħarsu lejn Kristu u lejn il-Knisja”
. U din is-sena tal-Ġublew kienet esperjenza ta’ dawn l-aspetti essenzjali li laħqu mumenti ta’ intensità li wassluna biex bħallikieku mmissu b’idejna l-preżenza ħanina t’Alla li minnu tiġi “kull ħaġa tajba u kull don perfett” (Ġak 1,17).
 Il-ħsibijiet tiegħi jduru l-ewwel fuq id-dmir ta’ tifħir. Dan hu l-punt tat-tluq għal kull tweġiba ġenwina ta’ fidi għar-rivelazzjoni t’Alla fi Kristu. Ir-Reliġjon Nisranija hija grazzja, hija l-kobor t’Alla li mhux biżżejjed għalih li jaħlaq id-dinja u l-bniedem, iżda li jqiegħed lilu nnifsu fl-istess livell tal-kreatura li hu ħalaq u wara li kellem lil missirijietna ħafna drabi u b’ħafna manjieri permezz tal-profeti, “f’dan l-aħħar żmien, kellimna permezz ta’ Ibnu” (Lh 1,1-2).
 F’dan iż-żmien! Iva, il-Ġublew ġegħilna nagħrfu li elfejn sena ta’ storja għaddew mingħajr ma naqqsu s-sbuħija ta’ dak “illum” meta l-anġli ħabbru lir-ragħajja l-ġrajja tal-għaġeb tat-twelid ta’ Ġesù f’Betlehem: “Illum, fil-belt ta’ David, twildilkom Salvatur, li hu l-Messija, il-Mulej” (Lq 2,11). Elfejn sena għaddew, iżda t-tħabbira tal-missjoni ta’ Ġesù meta wera quddiem in-nies mistgħaġba tal-belt tiegħu ġos-sinagoga ta’ Nazaret li l-profezija ta’ Isaija seħħet fih, tibqa’ ħajja għal dejjem: “Din il-kitba seħħet illum, intom u tisimgħu (Lq 4,21). Għaddew elfejn sena, iżda l-midinbin li jeħtieġu l-ħniena - u min mhux? - għad għandhom l-esperjenza tal-konsolazzjoni ta’ dak “illum” ta’ salvazzjoni li fuq is-salib fetaħ il-bibien tas-Saltna t’Alla lill-ħalliel niedem: “Tassew ingħidlek, illum tkun fil-ġenna miegħi” (Lq 23,43).
Il-Milja taż-Żmien

5. Li dan il-Ġublew u l-bidu ta’ millenju ġdid inzertaw ġraw flimkien għenu ċertament lin-nies biex isiru aktar konxji tal-misteru ta’ Kristu fi ħdan l-orizzont kbir tal-istorja tas-salvazzjoni mingħajr ma jagħtu lok għal fantażiji millenarji. Il-Kristjaneżmu huwa reliġjon li għandu l-għeruq tagħha fl-istorja! Kien fil-qasam tal-istorja li Alla għażel li jwaqqaf patt ma’ Iżrael u hekk iħejji t-twelid ta’ Iben mill-ġuf ta’ Marija “fil-milja taż-żmien” (Gal 4,4). Mifhum fil-misteru tiegħu Divin u Uman, Kristu huwa l-pedament u ċ-ċentru tal-istorja, huwa t-tifsira u l-iskop aħħari tagħha. Fil-fatt huwa l-Kelma u x-Xbieha tal-Missier, li bih “sar kollox” (Ġw 1,3; ara Kol 1,15). L-Inkarnazzjoni tiegħu li tilħaq il-qofol tagħha fil-misteru tal-Għid u d-don tal-Ispirtu, hija l-qalb li tħabbat maż-żmien, is-siegħa misterjuża li fiha waslitilna s-Saltna t’Alla (ara Mk 1,15), tassew rabbiet l-għeruq tagħha fl-istorja tagħna, bħal żerriegħa li ssir siġra kbira (ara Mk 4, 30-32).

 “Glorja lilek, Ġesù Kristu, għax inti ssaltan illum u għal dejjem”. B’din l-għanja mtennija eluf ta’ drabi, aħna din is-sena kkontemplajna lil Kristu, kif inhu ppreżentat fil-Ktieb tal-Apokalissi: l-Alpha u l-Omega, l-Ewwel u l-Aħħar, il-Bidu u t-Tmiem (Apk 22,13). U waqt li kkontemplajna lil Kristu, aħna adurajna lill-Missier u lill-Ispirtu s-Santu, Alla Wieħed u Tliet Persuni, il-misteru li ma jistax jitfisser bil-kliem, u li fih kollox għandu l-bidu u t-twettiq tiegħu.
It-Tisfija tal-Memorja

6. Biex insaffu l-viżjoni tagħna għall-kontemplazzjoni tal-misteru, din is-sena tal-Ġublew kienet immarkata b’mod qawwi bit-talba għall-maħfra. Dan jgħodd mhux biss għall-individwi li eżaminaw ħajjithom biex jitolbu ħniena u jaqilgħu l-grazzja speċjali tal-indulġenza, iżda għall-Knisja kollha li ddeċidiet li tfakkar l-infedeltajiet ta’ ħafna minn uliedha fil-kors tal-istorja; infedeltajiet li tefgħu bħal dell fuq il-wiċċ tagħha bħala Għarusa ta’ Kristu.
 Għal żmien twil konna qegħdin inħejju lilna nfusna għal dan l-eżami tal-kuxjenza, waqt li nagħrfu li l-Knisja hija u tħaddan lill-midinbin, “hija fl-istess ħin qaddisa u teħtieġ dejjem li tissaffa”
. Kungressi ta’ studju għenuna biex nidentifikaw dawk l-aspetti li fihom, matul il-kors tal-ewwel elfejn sena, l-ispirtu tal-Evanġelju mhux dejjem idda biżżejjed. Kif nistgħu ninsew il-Liturġija li tqanqal tat-12 ta’ Marzu 2000, fil-Bażilika ta’ San Pawl, li fiha waqt li ħarisna lejn il-Mulej tagħna Msallab, jiena tlabt maħfra f’isem il-Knisja għad-dnubiet ta’ wliedha kollha? Din “it-tisfija tal-memorja” saħħet il-passi tagħna għall-mixja tagħna lejn il-ġejjieni u għamlitna aktar umli u attenti aħna u nilqgħu l-Evanġelju.
Xhieda għall-Fidi

7. Dan is-sens ħaj ta’ ndiema, madankollu, ma żammniex milli nagħtu glorja lill-Mulej għal dak kollu li għamel f’kull seklu, u speċjalment matul is-seklu li għadda, billi ta lill-Knisja tiegħu għadd kbir ta’ qaddisin u martri. Għal uħud minnhom is-sena tal-Ġublew kienet is-sena tal-beatifikazzjoni jew kanonizzazzjoni tagħhom. Il-qdusija, kemm jekk hija attribwita lill-Papiet magħrufa ħafna fl-istorja, kemm jekk lill-fidili umli u persuni reliġjużi, minn kontinent għall- ieħor tad-dinja, dehret aktar ċara bħala d-dimensjoni li tesprimi l-aħjar il-misteru tal-Knisja. Il-qdusija, messaġġ li tikkonvinċi mingħajr il-ħtieġa tal-kliem, hija rifless ħaj tal-wiċċ ta’ Kristu.
 Fl-okkażjoni tas-Sena Mqaddsa sar ħafna wkoll biex jinġabru flimkien it-tifkiriet prezzjużi tax-xhieda għall-fidi fis-Seklu Għoxrin. Flimkien mar-rappreżentanti ta’ Knejjes oħra u Komunitajiet Ekklesjali, aħna fakkarniehom fis-7 ta’ Mejju 2000 fl-ambjent li jqanqal tal-Kolossew, is-simbolu tal-persekuzzjonijiet tal-qedem. Dan huwa wirt li m’għandux jintilef; aħna għandna nkunu dejjem grati għalih u għandna nġeddu d-deċiżjoni tagħna li nimitawh.
Knisja Pellegrina

8. Bħallikieku jsegwu l-passi tal-Qaddisin, numru bla għadd ta’ wlied il-Knisja, irġiel u nisa, ġew f’mewġa wara oħra f’Ruma biex iżuru l-Oqbra tal-Appostli, għax riedu jistqarru l-fidi tagħhom, iqerru dnubiethom u jirċievu l-ħniena li ssalva. Jien kont impressjonat din is-sena bil-folol tan-nies li mlew Pjazza San Pietru waqt ħafna ċelebrazzjonijiet. Ta’ spiss kont nieqaf inħares lejn ir-ringieli twal ta’ pellegrini jistennew bil-paċenzja biex jgħaddu mill-Bieb Imqaddes. F’kull persuna jien ippruvajt nimmaġina storja ta’ ħajja, minsuġa minn ferħ, inkwiet u tbatija, l-istorja ta’ xi ħadd li ltaqa’ ma’ Kristu u li fi djalogu miegħu, reġa’ qabad it-triq tat-tama.
 Waqt li kont nosserva l-folla li ma taqta’ qatt ta’ pellegrini, jien stħajjilthom bħala xbieha konkreta tal-Knisja pellegrina, il-Knisja mqiegħda, kif jgħid Santu Wistin, “f’nofs il-persekuz-zjonijiet tad-dinja u l-konsolazzjonijiet t’Alla”
. Aħna stajna nosservaw biss il-wiċċ li jidher ta’ din il-ġrajja unika. Min jista’ jkejjel il-meravilji tal-grazzja msawra fi qlub il-bnedmin? Huwa aħjar li tibqa’ sieket u tadura, tafda umilment fl-għemejjel misterjużi t’Alla u tgħanni l-imħabba tiegħu bla tarf: “Ngħanni għal dejjem il-ħniena t’Alla!”

Iż-Żgħażagħ

9. Il-ħafna laqgħat tal-Ġublew ġabu flimkien l-aktar gruppi diversi ta’ nies u l-livell ta’ parteċipazzjoni kien tassew impressjonanti - xi drabi nisslu wġigħ ta’ ras lill-organizzaturi u lil dawk li kienu jgħinuhom, kemm ekklesjastiċi u kemm ċivili. F’din l-ittra nixtieq nesprimi l-gratitudni tiegħi mill-qalb lil kulħadd. Iżda barra n-numru, dak li qanqalni ta’ spiss kien li nnutajt l-intensità tat-talb, riflessjoni u spirtu ta’ komunjoni li dawn il-laqgħat urew ġeneralment.
 U kif nistgħu ma niftakrux speċjalment il-laqgħat ferrieħa u fuq ruħha taż-żgħażagħ? Jekk hemm tifkira tal-Ġublew tas-Sena 2000 li aktar minn oħra tibqa’ stampata f’moħħna hija żgur ix-xmara ta’ żgħażagħ li magħhom stajt nieħu sehem fi djalogu speċjali ħafna, mimli b’imħabba lejn xulxin u fehma qawwija. Hekk kienet mill-mument li lqajthom fil-Pjazza ta’ San Ġwann Lateran u fi Pjazza San Pietru. Imbagħad rajthom bil-qtajja’ fil-Belt, ferħana kif għandhom ikunu ż-żgħażagħ, imma wkoll ħosbiena, jixtiequ jitolbu, ifittxu “tifsira” u ħbiberija. La għalihom u lanqas għal dawk li rawhom ma kienet ħaġa ħafifa li jinsew dik il-ġimgħa, li matulha Ruma saret “żagħżugħa maż-żgħażagħ”. Mhux possibbli li tinsa l-quddiesa f’Tor Vergata.
 Għal darb’oħra iż-żgħażagħ urew lilhom infushom li jkunu għal Ruma u għal Knisja don speċjali tal-Ispirtu t’Alla. Xi drabi meta nħarsu lejn iż-żgħażagħ bil-problemi u d-debbolizzi li jikkaratterizzaw ruħhom fis-soċjetà kontemporanja, għandna tendenza li nkunu pessimisti. Il-Ġublew taż-Żgħażagħ madankollu bidel dik it-tendenza u wriena li ż-żgħażagħ ikunu xi jkunu l-ambigwitajiet possibbli tagħhom, għandhom xewqa profonda għal dawk il-valuri ġenwini li jsibu l-milja tagħhom fi Kristu. Mhux Kristu s-sigriet tal-libertà vera u l-hena profonda tal-qalb? Mhux Kristu l-ħabib suprem u l-għalliem ta’ kull ħbiberija ġenwina? Jekk Kristu jiġi ppreżentat liż-żgħażagħ kif inhu realment, huma jkollhom esperjenza tiegħu bħala tweġiba li hija konvinċenti u huma jkunu jistgħu jaċċettaw il-messaġġ ukoll meta jeżiġi u juri l-marka tas-Salib. Għal din ir-raġuni, bi tweġiba għall-entużjażmu tagħhom, jiena ma qgħadtx lura li nitlobhom biex jagħmlu għażla radikali ta’ fidi u ħajja u jippreżentawhom b’ħidma stupenda: sabiex isiru għassiesa ta’ filgħodu (ara Is 21,11-12) fis-sebħ ta’ millenju ġdid.
Il-Varjetà tal-Pellegrini
10. Bir-raġun kollu ma nistax nidħol fid-dettall dwar kull ġrajja individwali tal-Ġublew. Kull waħda minnhom kellha l-karattru stess tagħha u ħalliet il-messaġġ tagħha mhux biss għal dawk li ħadu sehem direttament fiha imma wkoll għal dawk li semgħu dwarha jew li ħadu sehem mill-bogħod permezz tal-‘media’. Imma kif nistgħu ninsew il-ferħ taċ-ċelebrazzjoni tal-ewwel laqgħa kbira dedikata lit-tfal? B’ċertu mod,li tibda minnhom kien tfisser tirrispetta l-kmand ta’ Kristu: “Ħalluhom it-tfal iż-żgħar jiġu għandi” (Mk 10,14). Forsi aktar minn hekk kienet tfisser dak li għamel meta qiegħed tfajjel ċkejken f’nofs id-dixxipli u għamlu simbolu tal-attitudni li jrid ikollna jekk irridu nidħlu fis-Saltna t’Alla (ara Mt 18,2-4).
 Għalhekk, f’ċertu sens, kien fuq il-passi tat-tfal li l-gruppi differenti kollha tal-kbar ġew ifittxu l-grazzja tal-Ġublew: minn xjuħ sa morda u b’diżabilità, minn ħaddiema fil-fabbriki u fl-għelieqi sa nies tal-isports, minn artisti sa għalliema fl-universitajiet, minn isqfijiet u saċerdoti sa nies fil-ħajja konsagrata, minn politiċi sa ġurnalisti, għal nies tal-militar li ġew biex jikkonfermaw it-tifsira tas-servizz tagħhom bħala servizz għall-paċi.
 Waħda mill-aktar ġrajjiet notevoli kienet il-laqgħa tal-ħaddiema fl-1 ta’ Mejju, il-jum iddedikat tradizzjonalment lid-dinja tax-xogħol. Jien tlabthom biex jgħixu l-ispiritwalità tax-xogħol f’imitazzjoni ta’ San Ġużepp u ta’ Ġesù nnifsu. Dik il-laqgħa tal-Ġublew tatni wkoll l-opportunità li nwassal sejħa qawwija biex nikkoreġi n-nuqqasijiet ta’ bilanċ ekonomiku u soċjali, preżenti fid-dinja tax-xogħol u li jsiru sforzi deċiżivi biex jiżguraw li l-proċessi ta’ globalizzazzjoni ekonomika jagħtu attenzjoni li tistħoqq lis-solidarjetà u lir-rispett li ħaqqha kull persuna umana.
 It-tfal, bis-sens tagħhom li ma jitrażżanx ta’ ċelebrazzjoni, reġgħu kienu preżenti fil-Ġublew tal-Familji meta jiena wrejthom lid-dinja bħala “r-rebbiegħa tal-familja u tas-soċjetà”. Din il-laqgħa kienet tassew sinifikanti li fiha numru bla għadd ta’ familji minn partijiet differenti tad-dinja ġew biex jirċievu entużjażmu ġdid mid-dawl li dwarhom Kristu jxerred fuq il-pjan oriġinali t’Alla (Mk 10,6-8; Mt 19,4-6) u li jimpenjaw ruħhom biex iwasslu dak id-dawl fuq kultura li b’mod dejjem aktar disturbanti hija fil-periklu li titlef il-ħarsa tat-tifsira vera taż-żwieġ u tal-familja bħala istituzzjoni.
 Għalija waħda mil-laqgħat li l-aktar qanqluni kienet dik mal-ħabsin f’Regina Coeli. F’għajnejhom jiena rajt it-tbatija imma wkoll is-sogħba u t-tama. Għalihom b’mod speċjali l-Ġublew kien “sena ta’ ħniena”.

 Finalment fl-aħħar ġranet tas-sena, okkażjoni tal-pjaċir kienet il-laqgħa mad-dinja tal-ispettaklu li għandha influwenza qawwija fuq in-nies. Jiena stajt infakkar lil dawk kollha involuti mir-responsabbiltà kbira tagħhom li jużaw l-ispettaklu biex iwasslu messaġġ pożittiv, li hu moralment b’saħħtu u li kapaċi jwassal fiduċja w imħabba.
Il-Kungress Ewkaristiku Internazzjonali

11. Fl-ispirtu tas-Sena tal-Ġublew il-Kungress Ewkaristiku Internazzjonali kien maħsub li jkollu tifsira speċjali. U hekk seħħ. Billi l-Ewkaristija hija s-sagrifiċċju ta’ Kristu preżenti fostna, kif tista’ l-preżenza reali tiegħu ma tkunx iċ-ċentru tas-Sena Mqaddsa dedikata lill-Inkarnazzjoni tal-Kelma? Is-Sena kienet maħsuba preċiżament għal din ir-raġuni, li tkun “intensament Ewkaristika”
, u hekk aħna ppruvajna ngħixuha. Fl-istess żmien, flimkien mat-tifkira tat-twelid tal-Iben, kif tista’ t-tifkira tal-Omm tkun nieqsa? Marija kienet preżenti fiċ-ċelebrazzjoni tal-Ġublew mhux biss bħala suġġett ta’ laqgħat ta’ livell akkademiku għoli iżda fuq kollox fl-Att ta’ Fiduċja kbira li biha fil-preżenza ta’ parti kbira ta’ isqfijiet tad-dinja, jiena fdajt fil-kura tagħha materna l-ħajjiet tal-irġiel u n-nisa tal-millenju l-ġdid.
Id-dimensjoni ekumenika

12. Intom tifhmu li jien nitkellem aktar bil-qalb dwar il-Ġublew kif narah mis-Sede ta’ Pietru. B’danakollu miniex ninsa li jiena nnifsi ridt li l-Ġublew ikun iċċelebrat ukoll fil-knejjes lokali u kien hemmhekk li l-maġġoranza tal-fidili setgħu jaqilgħu l-grazzji speċjali tiegħu u b’mod speċjali l-indulġenza marbuta mas-Sena tal-Ġublew. Minkejja dan huwa sinifikanti li ħafna Djoċesijiet riedu jkunu preżenti bi gruppi kbar ta’ fidili, hawn f’Ruma wkoll. Il-Belt Eterna b’hekk uriet għal darb’oħra r-rwol providenzjali tagħha bħala post fejn ir-riżorsi u d-doni ta’ kull knisja individwali, u tassew ta’ kull nazzjon u kultura individwali jsibu l-armonija “kattolika tagħhom biex hekk il-Knisja waħda ta’ Kristu tista’ turi dejjem aktar ċar il-misteru tagħha bħala s-sagrament tal-għaqda”
.
 Jiena wkoll tlabt li tingħata attenzjoni speċjali fil-programm tas-Sena tal-Ġublew lill-aspett ekumeniku. Liema okkażjoni l-aktar li tixraq biex tinkuraġixxi progress fil-mixja lejn għaqda sħiħa daqs iċ-ċelebrazzjoni flimkien tat-twelid ta’ Kristu? Sar ħafna xogħol b’dan il-ħsieb u waħda mill-aqwa kienet il-laqgħa ekumenika fil-Bażilika ta’ San Pawl fit-18 ta’ Jannar 2000 meta għall-ewwel darba fl-istorja, il-Bieb Imqaddes infetaħ flimkien mis-Suċċessur ta’ Pietru, il-Primat Anglikan u l-Metropolita Ekumeniku ta’ Kostantinopli fil-preżenza tar-rappreżentanti tal-Knejjes u Komunitajiet Ekklesjali minn madwar id-dinja kollha. Kien hemm ukoll laqgħat importanti mal-Patrijarki Ortodossi u l-kapijiet ta’ denominazzjonijiet Insara oħra. Niftakar b’mod speċjali ż-żjara reċenti tal-Qdusija Tiegħu Karekin II, Patrijarika Suprem u Catholicos tal-Armeni kollha. Barra dawn, ħafna membri tal-Knejjes oħra u Komunitajiet Ekklesjali ħadu sehem fil-laqgħat tal-Ġublew organizzati għal gruppi differenti. Il-mixja ekumenika għadha ċertament diffiċli, u forsi tkun twila, iżda aħna inkuraġġiti mit-tama li titwassal mill-preżenza ta’ Kristu Rxoxt u l-qawwa bla tarf tal-Ispirtu tiegħu, hija dejjem lesti għal sorpriżi ġodda.
Pellegrinaġġ lejn l-Art Imqaddsa

13. U kif nista’ ma niftakarx il-Ġublew Tiegħi personali matul it-toroq tal-Art Imqaddsa? Jiena kont nixtieq li nibda dan il-vjaġġ minn Ur tal-Kaldej, biex nimxi bħallikieku fiżikament fil-passi ta’ Abraham “missierna fil-fidi” (ara Rum 4,11-16). Madankollu kelli nikkuntenta b’pellegrinaġġ fl-ispirtu, fl-okkażjoni tal-Liturġija tal-Kelma, ċelebrata fis-Sala tal-Udjenzi Pawlu VI fit-23 ta’ Frar. Il-pellegrinaġġ attwali wasal ftit wara, isegwi l-waqfiet tal-istorja tas-salvazzjoni. Hekk kont ferħan li nżur il-muntanja Sinaj fejn ingħata d-don tal-Għaxar Kmandamenti tal-Patt. Erġajt tlaqt xahar wara meta wasalt sal-muntanja Nebo, imbagħad bqajt sejjer lejn il-postijiet fejn ir-Redentur għex u qaddishom. Hija ħaġa diffiċli li tesprimi l-emozzjoni li ħassejt li stajt inqim il-postijiet tat-twelid u tal-ħajja tiegħu, Betlehem u Nazaret, li niċċelebra l-Ewkaristija fil-Kamra ta’ Fuq, fl-istess post tat-twaqqif tagħha, li nerġa’ nimmedita l-misteru tas-Salib fuq il-Golgota, fejn ħalla ħajtu għalina. F’dawk il-postijiet li għadhom fl-inkwiet u riċentement mifluġa mill-ġdid bil-vjolenza, jiena ngħatajt merħba straordinarja mhux biss mill-membri tal-Knisja, imma wkoll mill-komunitajiet Iżraelin u Palestinjani. Emozzjoni intensa sieħbet it-talba tiegħi mal-Ħajt tal-Punent u ż-żjara tiegħi lill-Mawżolew ta’ Yad Vashem bit-tifkira li tkexkex tal-vittmi tal-kampijiet tal-mewt tan-Nazi. Il-pellegrinaġġ tiegħi kien mument ta’ fratellanza u ta’ paċi, u nħobb niftakru bħala wieħed mill-isbaħ rigali tal-ġrajja kollha tal-Ġublew. Waqt li niftakar lura lejn il-qagħda ta’ dawk il-jiem, ma nistax ma nesprimix ix-xewqa kbira li nħoss għal soluzzjoni ta’ malajr u ġusta għall-problemi li għadhom mhumiex solvuti tal-Postijiet Imqaddsa, l-għożża tal-Lhud, Insara u Musulmani flimkien.
Id-dejn internazzjonali

14. Il-Ġublew kien ukoll ġrajja kbira ta’ karità - ma setgħetx tkun mod ieħor. Diġa’ fis-snin ta’ tħejjija, jiena kont sejjaħt għal attenzjoni akbar u aktar inċiżiva għall-problemi tal-faqar li għadhom jheddu d-dinja. Il-problema tad-dejn internazzjonali ta’ pajjiżi fqar ħadet tifsira partikulari f’dan il-kuntest. Ġest ta’ ġenerożità lejn dawn il-pajjiżi kien fl-ispirtu veru tal-Ġublew li fl-ambjent oriġinali Bibliku kien preċiżament iż-żmien meta l-komunità kienet timpenja ruħha li twaqqaf mill-ġdid il-ġustizzja u s-solidarjetà fir-relazzjonijiet interpersonali, flimkien mar-radd lura ta’ dak kollu li kien ta’ ħaddieħor. Jiena kuntent li ninnota li riċentement il-Parlamenti ta’ ħafna pajjiżi li kellhom jieħdu, ivvutaw maħfra sustanzjali tad-dejn li kellhom jieħdu mingħand l-ifqar u l-aktar pajjiżi midjunin. Jiena nittama li l-Gvernijiet rispettivi dalwaqt jimplementaw dawn id-deċiżjonijiet parlamentari. Il-kwistjoni tad-dejn multilaterali li għandhom il-pajjiżi foqra mal-organizzazzjonijiet internazzjonali dehret li hija aktar problematika. Huwa ttamat li l-pajjiżi membri ta’ dawn l-organizzazzjonijiet, speċjalment dawk li għandhom setgħat akbar fid-deċiżjonijiet, jirnexxilhom jilħqu l-“consensus” biex jaslu għal soluzzjoni ta’ malajr għal din il-kwistjoni li fuqha jiddependi l-progress ta’ ħafna pajjiżi, b’konsegwenzi gravi għall-ekonomija u l-kundizzjoni tal-għajxien ta’ ħafna popli.
Enerġiji ġodda

15. Dawn huma xi wħud mill-elementi taċ-ċelebrazzjoni tal-Ġublew. Huwa ħallielna ħafna tifkiriet. Imma jekk nistaqsu xinhi l-qalba tal-wirt kbir li ħallielna, ma kontx niddubita li niddesriviha bħala l-kontemplazzjoni tal-wiċċ ta’ Kristu: Kristu kkunsidrat fl-aspetti storiċi tiegħu u fil-misteru tiegħu, Kristu magħruf b’ħafna modi fil-preżenza tiegħu fil-Knisja u fid-dinja, u mistqarr bħala t-tifsira tal-istorja u d-dawl tal-vjaġġ tal-ħajja.
 Issa rridu nħarsu 'l quddiem, irridu naqdfu 'l barra, b’fiduċja fi kliem Kristu: Duc in altum! Dak li għamilna din is-sena ma jistax jiġġustifika sens ta’ sodisfazzjon u anqas iġagħalna nillaxkaw l-impenn tagħna. Għall-kuntrarju, l-esperjenzi li kellna għandhom jispiraw fina enerġija ġdida u jġagħluna ninvestu f’inizjattivi konkreti l-entużjażmu li ħassejna. Ġesù stess iwissina: “Min iqiegħed idu fuq il-moħriet u jħares lura mhuwiex tajjeb għas-Saltna t’Alla” (Lq 9,62). Fil-kawża tas-Saltna mhemmx żmien li nħarsu lura, aħseb u ara li titgħażżen. Qed jistenniena ħafna xogħol u għal din ir-raġuni għandna nħejju pjan pastorali effettiv għal wara l-Ġublew.
 Huwa importanti għalhekk li dak li nipproponu, bl-għajnuna t’Alla, ikollu għeruqu fil-fond fil-kontemplazzjoni u fit-talb. Żmienna huwa wieħed ta’ moviment kontinwu li ta’ spiss iwassal għal nuqqas ta’ kwiet, bil-periklu “li tagħmel biex tagħmel xi ħaġa”. Għandna nirreżistu din it-tentazzjoni billi nippruvaw “li nkunu” qabel ma nippuvaw “li nagħmlu”. F’dan il-każ għandna niftakru kif Ġesù kkoreġa lil Marta: “Inti taħseb wisq u tinkwieta fuq ħafna ħwejjeġ, imma waħda hi meħtieġa” (Lq 10,41-42). F’dan l-ispirtu, qabel ma nfasslu numru ta’ gwidi prattiċi għal konsiderazzjoni tagħkom, nixtieq li naqsam magħkom xi punti ta’ meditazzjoni fuq il-misteru ta’ Kristu, il-pedament assolut tal-ħidma pastorali kollha tagħna.
Kap II - Wiċċ li għandna nikkontemplaw

Il-ħajja tal-fidi
16. “Nixtiequ naraw lil Ġesù” (Ġw 12,21). Din it-talba li għamlu lil Filippu xi Griegi, li kienu għamlu pellegrinaġġ għal Ġerusalemm għall-festa tal-Għid, issib l-eku tagħha spiritwali wkoll f’widnejna matul din is-sena tal-Ġublew. Bħal dawk il-pellegrini ta’ elfejn sena ilu, l-irġiel u n-nisa ta’ żmienna - xi drabi forsi mingħajr ma jintebħu - jistennew minn dawk li jemmnu mhux biss li “jitkellmu” dwar Ġesù, imma f’ċertu sens li juruhulhom. U mhuwiex id-dmir tal-Knisja li tirrifletti d-dawl ta’ Kristu f’kull perijodu tal-istorja; li turi wiċċu jiddi wkoll lill-ġenerazzjonijiet tal-millejnu l-ġdid?

 Imma x-xhieda tagħna tkun nieqsa sewwa jekk aħna qabel ma nkunux ikkontemplajna wiċċu. Il-Ġublew il-Kbir żgur li għenna biex nagħmlu dan b’intensità akbar minn qabel. Fi tmiem il-Ġublew, meta nerġgħu lura għar-rutina tas-soltu, aħna u ngħożżu f’qalbna t-teżori ta’ dan iż-żmien tassew speċjali, il-ħarsa tagħna tibqa’ ffissata b’qawwa kbira, bħal qatt qabel, fuq il-wiċċ ta’ Kristu.
Ix-xhieda tal-Vanġelu
17. Il-kontemplazzjoni ta’ wiċċ Kristu ma tistax ma tiħux l-ispirazzjoni tagħha minn dak kollu li jingħad dwaru fil-Bibbja, li mill-bidu sat-tmiem tagħha hija mimlija b’dan il-misteru - misteru li hu moħbi taħt is-simboli fit-Testment il-Qadim u mgħarraf lilna bis-sħiħ fit-Testment il-Ġdid, hekk li San Ġlormu jista’ jistqarr bil-qawwa kollha li “min ma jafx il-Bibbja, ma jafx lil Kristu”
. Waqt li nibqgħu marbutin fis-sod mal-Bibbja, ninfetħu għall-ħidma tal-Ispirtu s-Santu (ara Ġw 15,26) li lilu t-testi sagri jafu l-bidu tagħhom, kif ukoll għax-xhieda tal-Appostli (ara Ġw 15,27) li kellhom l-aqwa esperjenza ta’ Kristu, il-Kelma tal-ħajja: rawh b’għajnejhom, semgħuh b’widnejhom u messewh b’idejhom (ara 1 Ġw 1,1).

 Dak li aħna nirċievu mingħandhom hija viżjoni ta’ fidi msejsa fuq xhieda storika preċiża: xhieda vera li l-Vanġeli, minkejja r-redazzjoni komplessa tagħhom u l-għan ewlieni tagħhom kateketiku, jgħadduhielna b’mod ta’ min joqgħod fuqu għal kollox
.

18. L-Evanġelisti ma fehmux jagħtuna bijografija sħiħa ta’ Kristu skont ir-regoli tax-xjenza storika moderna. Imma minkejja dan fil-Vanġeli jispikka l-wiċċ tan-Nazzarenu fuq sisien storiċi sodi. L-Evanġelisti jagħmlu kull ma jistgħu biex jippreżentawhulna skont ix-xhieda li huma ġabru mingħand persuni ta’ min joqgħod fuqhom (Lq 1,3) u għamlu użu minn dokumenti li ġew mistħarrġa b’attenzjoni kbira mill-Knisja. Kien fuq is-sisien ta’ din l-informazzjoni minn ras il-għajn li l-Evanġelisti, imdawlin mill-ħidma tal-Ispirtu s-Santu, saru jafu dwar it-twelid ta’ Ġesù minn omm verġni Marija, mart Ġużeppi: ħaġa li, ta’ bnedmin li kienu ħawdithom. Huma ġabru l-fatti dwar il-ħajja ta’ “bin il-mastrudaxxa” (Mt 13,55), dwar Ġesù, li hu nnifsu kien “mastrudaxxa” u li postu, fil-kuntest ta’ familja akbar, kien żgurat sewwa (ara Mk 6,3) mingħand persuni li kienu jafuh matul il-kważi 30 sena li hu qatta’ f’Nazaret (ara Lq 3,23). L-Evanġelisti kitbu dwar il-ħeġġa reliġjuża tiegħu, li wasslitu biex ta’ kull sena kien jagħmel pellegrinaġġ lejn Ġerusalemm flimkien mal-familja tiegħu (ara Lq 2,41); kien ukoll iżur b’mod regolari s-sinagoga li kien hemm fl-istess raħal tiegħu (ara Lq 4,16).
 Mingħajr ma huma sħaħ u dettaljati, ir-rakkonti dwar il-ministeru pubbliku ta’ Kristu jieħdu bixra aktar sħiħa minn meta dak iż-żagħżugħ Galilew jirċievi l-magħmudija minn idejn Ġwanni l-Battista fil-Ġordan. Imsaħħaħ mix-xhieda minn fuq u għax jaf li hu l-“Iben il-maħbub”, Ġesù jibda jipprietka dwar il-miġja tas-Saltna t’Alla u bi kliem u sinjali ta’ grazzja u ta’ ħniena jfisser dak li hi tistenna mill-bnedmin u l-qawwa tagħha. Il-Vanġeli juruhulna bħala wieħed li jterraq l-ibliet u l-irħula, flimkien mat-Tnax l-Appostlu, magħżulin minnu (ara Mk 3,13-19) u grupp ta’ nisa li kienu jgħinuhom (ara Lq 8,2-3), il-folol li jfittxuh u jimxu warajh, il-morda li jitolbu l-qawwa tal-fejqan, in-nies li jisimgħuh u jilqgħu kliemu, min ħafna u min ftit.
19. “Id-dixxipli ferħu meta raw lill-Mulej” (Ġw 20,20). Il-wiċċ li d-dixxipli kkontemplaw wara li Ġesù qam mill-mewt, kien l-istess wiċċ ta’ Ġesù, li miegħu għexu għal kważi tliet snin u li issa kien ikkonvinċiehom dwar il-verità tal-għaġeb ta’ din il-ħajja ġdida billi wriehom “idejh u ġenbu”. M’għandniex xi ngħidu, għalihom li temmen ma kinitx ħaġa ħafifa. Id-dixxipli fi triqthom lejn Emmaws m’emmnux qabel ma għamlu vjaġġ spiritwali twil (ara Lq 24,13-35). L-Appostlu San Tumas m’emminx qabel ma vverifiika għalih innifsu l-ġrajja tal-għaġeb (ara Ġw 20,24-29). Għalkemm dan il-ġisem rawh u messewh ħafna nies, il-fidi biss setgħet tidħol bis-sħiħ fil-misteru ta’ dan il-wiċċ. Din kienet esperjenza li l-Appostli ġa kienu għaddew minnha tul il-ħajja storika ta’ Kristu bid-domandi li kienu jiġuhom f’rashom kull meta kienu jġarrbu l-isfida tal-kliem u l-għemejjel tiegħu. Wieħed ma jistax jasal verament għand Ġesù jekk ma jgħaddix mit-triq tal-fidi fi vjaġġ, li l-waqfiet tiegħu jurihomlna l-istess Vanġelu fix-xena magħrufa sewwa ta’ Ċesarija ta’ Filippu (ara Mt 16,13-20). Ġesù li ried bħal jagħmel l-ewwel evalwazzjoni tal-missjoni tiegħu, isaqsi lid-dixxipli tiegħu x’jaħsbu “n-nies” dwaru u huma weġbuh: “Xi wħud jgħidu Ġwanni l-Battista, oħrajn Elija u oħrajn Ġeremija jew wieħed mill-profeti” (Mt 16,14). Tweġiba sublimi, imma 'l bogħod ħafna mill-verità. Il-folol jafu jilmħu l-aspett reliġjuż f’dan l-Imgħallem li jitkellem b’mod li jsaħħrek, imma mhumiex kapaċi jqegħeduh qabel dawk in-nies t’Alla li żejnu l-istorja ta’ Iżrael. Ġesù huwa għal kollox differenti! Huwa preċiżament dan il-pass 'il quddiem fl-għarfien tiegħu aktar fil-fond li hu jistenna mingħand dawk li huma qrib tiegħu. “Imma intom, min tgħidu li jien?” (Mt 16,15). Hija biss il-fidi, proklamata minn Pietru u miegħu mill-Knisja f’kull żmien, li tidħol fil-qalb tal-misteru u tmiss il-qiegħ tiegħu: “Inti l-Messija, Bin Alla l-ħaj” (Mt 16,16).

20. Pietru, kif wasal għal din il-fidi? U aħna, x’aħna mitlubin nagħmlu, jekk irridu nimxu, b’konvinzjoni akbar fuq il-passi tiegħu? San Mattew jagħtina ħjiel li jista’ jkun ta’ għajnuna għalina fil-kliem li juża Ġesù meta jilqa’ l-istqarrija ta’ Pietru: “Mhux bniedem tad-demm u l-laħam uriek dan, iżda Missieri li hu fis-Smewwiet” (Mt 16,17). L-espressjoni “demm u laħam” tirreferi għal bniedem kif is-soltu jifhem l-affarijiet. Fil-każ ta’ Ġesù dan il-mod tas-soltu mhuwiex biżżejjed. Il-grazzja tar-rivelazzjoni li tiġi mingħand il-Missier hija meħtieġa. San Luqa jagħtina ħjiel li jindika l-istess direzzjoni meta jinnota li dan id-djalogu mad-dixxipli seħħ waqt li Ġesù “kien qed jitlob waħdu” (Lq 9,18). Iż-żewġ indikazzjonijiet jingħaqdu flimkien biex jagħmluha ċara li aħna ma nistgħux naslu, bl-isforzi tagħna biss, biex nikkontemplaw bis-sħiħ wiċċ il-Mulej, imma jeħtieġ inħallu l-grazzja tmexxina hi. Hija biss l-esperjenza tas-silenzju u tat-talb li toffilna l-atmosfera adatta biex nikbru fl-għarfien veru, fidil u konsistenti tal-misteru li jsib l-aqwa tifsira tiegħu fil-proklamazzjoni solenni tal-Evanġelista San Ġwann: “U l-Verb sar bniedem, u għammar fostna, u aħna rajna l-glorja tiegħu, il-glorja li għandu mill-Missier bħala Ibnu l-Waħdieni” (Ġw 1,14).
Il-kobor tal-misteru

21. Il-Kelma u l-Ġisem, il-Glorja t’Alla u l-għixien tiegħu fostna. L-identità ta’ Kristu tinsab f’din ir-rabta intima u li ma tinħallx ta’ dawn iż-żewġ aspetti skont l-espressjoni klassika tal-Konċilju ta’ Kalċedonja fis-sena 451: “persuna waħda f’żewġ naturi”. Il-persuna hija dik, u dik biss, tal-Verb Etern, l-Iben tal-Missier. Iż-żewġ naturi, mingħajr taħlit imma wkoll mingħajr il-possibbiltà li jkunu mifrudin minn xulxin, huma dik Divina u dik Umana
.
 Aħna nafu li l-kunċetti u l-kliem li nużaw huma limitati. Madankollu l-formulazzjoni, għalkemm tibqa’ umana, hija meqjusa sewwa fid-duttrina li tesprimi u tagħtina s-setgħa, għalkemm mhux mingħajr xi ħjiel ta’ biża’, li nħarsu b’xi mod lejn il-kobor tal-misteru. Iva, Ġesù huwa Alla veru u bniedem veru! Bħall-Appostlu San Tumas, il-Knisja qiegħda l-ħin kollu tirċievi l-istedina mingħand Kristu biex tmiss il-ġrieħi tiegħu, jiġifieri biex tagħraf fis-sħuħija tagħha l-umanità tiegħu, li hu ħa mingħand Marija u li ġiet mogħtija għall-mewt u mibdula bil-Qawmien mill-Imwiet: “Ġib sebgħek hawn ara jdejja, u ressaq idek u qiegħdha fuq ġenbi” (Ġw 20,27). Bħal Tumas, il-Knisja tinxteħet tadura lil Kristu Rxoxt, imlibbes bis-sħuħija tal-Glorja Divina tiegħu u qatt ma tieqaf tesklama: “Mulej tiegħi u Alla tiegħi” (Ġw 20,28).
22. “Il-Verb sar bniedem” (Ġw 1,14). Din il-formulazzjoni li tolqotna, li Ġwanni jagħtina tal-misteru ta’ Kristu hi mwettqa mit-Testment il-Ġdid kollu kemm hu. L-Appostlu jfisser l-istess ħsieb meta jistqarr li l-Iben t’Alla “skont it-tnissil tal-ġisem, twieled min-nisel ta’ David” (ara Rum 1,3; 9,5). Jekk illum, minħabba r-razzjonaliżmu li nsibu f’bosta kulturi ta’ żmienna, hija fuq kollox il-fidi fid-Divinità ta’ Kristu li saret problema, f’kuntesti oħra storiċi u kulturali kien hemm it-tendenza li wieħed inaqas jew iwarrab għal kollox il-konkretezza storika tal-umanità ta’ Kristu. Imma għall-fidi tal-Knisja, hija ħaġa essenzjali w indispensabbli li l-Verb tassew “sar bniedem” u ħa fuqu kull aspett tal-umanità, minbarra d-dnub (ara Lh 4,15). Taħt dan l-aspett, l-Inkarnazzjoni hija tabilħaqq “kenosis”: l-Iben t’Alla “żvojta lilu nnifsu” minn dik il-glorja li hi tiegħu sa mill-eternità (Fil 2,6-8; ara 1 Pt 3,18).
 Min-naħa l-oħra, din l-umiljazzjoni tal-Iben t’Alla twassal għal dik il-glorifikazzjoni sħiħa ta’ Kristu, ukoll fl-umanità tiegħu: “ Għalhekk Alla għollieh sas-smewwiet u żejnu bl-isem li hu fuq kull isem, biex fl-isem ta’ Ġesù - fis-sema, fl-art u f’qiegħ l-art - il-ħlejjaq kollha jinżlu għarkupptejhom, u kull ilsien jistqarr li Ġesù hu l-Mulej, għall-glorja t’Alla l-Missier” (Fil 2, 9-11).

23. “Jiena wiċċek infittex, Mulej” (Salm 27,8). Ix-xewqa antika tas-Salmista ma setgħetx titwettaq b’mod akbar u aktar tal-għaġeb milli fil-kontemplazzjoni tal-wiċċ ta’ Kristu: “Alla tassew berikna fih u dawwar għal fuqna d-dija ta’ wiċċu” (Salm 67,1). Fl-istess ħin, Kristu li hu Alla u bniedem, jgħarrafna wkoll il-wiċċ veru tal-bniedem “meta juri għal kollox il-bniedem lill-bniedem stess”
.
 Ġesù huwa “l-bniedem il-ġdid” (ara Ef 4,24; Kol 3,10) li jsejjaħ lill-umanità biex ikollha sehem fil-ħajja tiegħu Divina. Il-misteru tal-Inkarnazzjoni jqiegħed is-sisien għal antropoloġija, li tmur 'il hemm mil-limiti u l-kontradizzjonijiet tagħha u tersaq lejn Alla, lejn il-għan tad-“divinizzazzjoni”. Dan iseħħ bir-rabta tal-mifdijin ma’ Kristu u l-aċċettazzjoni tagħhom fl-intimità tal-ħajja Trinitarja. Il-Missirijiet tal-Knisja (Santi Padri) saħqu bis-sħiħ fuq dan l-aspett ta’ salvazzjoni fil-misteru tal-Inkarnazzjoni: huwa biss għax l-Iben t’Alla sar tassew bniedem li l-bniedem, fih u bih, jista’ jsir tassew Iben t’Alla
.
Wiċċ l-Iben

24. Din l-identità Divina w Umana toħroġ bil-qawwa kollha tagħha mill-Vanġelu li jqiegħdilna quddiemna sensiela ta’ elementi li jagħmluha possibbli għalina li nidħlu f’din “iż-żona ta’ fruntiera” tal-misteru rappreżentat minn Kristu li jagħraf lilu nnifsu. Il-Knisja m’għandha l-ebda dubju li l-Evanġelisti fil-kitba tagħhom imnebbħin minn fuq, fehmu sewwa fil-kliem li nissel Kristu, il-verità dwar il-persuna tiegħu li tagħha hu kien konxju. Mhux dan li ried jgħidilna San Luqa meta fakkarna fil-kliem li qal Ġesù meta kien fit-tempju u ma kellux aktar minn tnax-il sena? F’din l-età Ġesù ġa juri li kien qed jagħraf li kellu relazzjoni unika m’Alla, relazzjoni li tappartjeni lil “iben”. Meta ommu tgħidlu li hi u Ġużeppi kienu qegħdin ifittxuh b’qalbhom maqsuma, Ġesù minnufih iwieġeb: “Għaliex kontu qegħdin tfittxuni? Ma tafux li jien għandi nkun f’dak li hu ta’ Missieri” (Lq 2,49). Għalhekk mhijiex xi ħaġa mhix mistennija li aktar 'il quddiem meta jikber, id-diskors tiegħu ifisser b’awtorità il-kobor tal-misteru tiegħu nnifsu, kif jidher ċar ħafna kemm fil-Vanġeli Sinottiċi (ara Mt 11,27; Lq 10,22) u fuq kollox fil-Vanġelu ta’ San Ġwann. Dwar l-għarfien tiegħu innifsu, Ġesù m’għandu l-ebda dubju: “Il-Missier huwa fija u jiena fil-Missier” (Ġw 10,38).
 Ukoll jekk inhu validu li wieħed iżomm li minħabba fil-kundizzjoni umana tiegħu li ġegħlitu jikber ukoll “fil-għerf, fis-snin u fil-grazzja quddiem Alla u quddiem il-bnedmin” (Lq 2,52), it-tagħrif uman tal-misteru tiegħu innifsu kellu wkoll jikber sakemm jilħaq l-espressjoni sħiħa tiegħu fl-umanità tiegħu glorifikata, ma hemm l-ebda dubju li diġà fl-eżistenza storika tiegħu. Ġesù kien jagħraf l-identità bħala l-Iben t’Alla. San Ġwann jisħaq ħafna fuq dan, hekk li jasal biex jgħid li fl-aħħar mill-aħħar kien minħabba f’dan it-tagħrif fuqu nnifsu li Ġesù ġie miċħud u kien ikkundannat: fittxew li joqtluh “mhux biss għax kien kiser is-Sibt, imma wkoll għax lil Alla kien jgħidlu Missieru u jqis ruħu daqs Alla” (Ġw 5,18). Fil-Ġetsemani u fuq il-Golgota, l-għarfien ta’ Ġesù tiegħu nnifsu jgħaddi mill-aqwa prova. Imma saħansitra t-traġedja tal-Passjoni u l-Mewt tiegħu ma jirnexxilhiex ixxellef iċ-ċertezza li hu kellu tiegħu innifsu li hu l-Iben il-Missier tas-Sema.
Wiċċ ta’ Tbatija

25. Aħna u nikkontemplaw il-wiċċ ta’ Kristu, niltaqgħu mal-aspett l-aktar paradossali ta’ dan il-misteru, kif jidher fl-aħħar siegħa tiegħu, fuq is-Salib. Dan hu misteru ġo misteru qabel ma nkunu nistgħu ninxteħtu nadurawh. L-intensità tal-episodju tal-agunija fil-Ġnien taż-Żebbuġ tgħaddi minn quddiem għajnejna. Mikdud, għax ġa jaf minn qabel bit-tiġrib li kien qed jistennih u waħdu quddiem il-Missier, Ġesù jgħajjatlu bl-espressjoni tiegħu tas-soltu ta’ mħabba u ta’ fiduċja: “Abba, Missier”. Jitolbu wkoll biex, jekk jista’, ineħħilu l-kalċi tat-tbatija (ara Mk 14,36). Imma l-Missier qisu ma riedx jisma’ t-talba ta’ Ibnu. Biex iġib lill-bniedem lura lejn wiċċ il-Missier, Ġesù mhux biss kellu jieħu l-wiċċ ta’ bniedem, imma wkoll kellu jgħabbi lilu nnifsu bil-“wiċċ tad-dnub”. “Dak li ma kienx jaf xinhu dnub, Alla għamlu dnub għalina sabiex aħna nsiru fih ġustizzja t’Alla” (2 Kor 5,21).
 Qatt ma nistgħu mmissu l-qiegħ ta’ dan il-misteru. Il-ħruxija kollha tal-paradoss tista’ tintlemaħ fl-għajta ta’ tbatija ta’ Ġesù li qisha tinħass li hi xi għajta ta’ disperazzjoni : Eloi, Eloi, lama sabaqtani? li tfisser: “Alla tiegħi, Alla tiegħi, għaliex tlaqtni?” (Mk 15,34). Nistgħu qatt nistħajlu agunija iktar ħarxa minn din, dlam aktar impenetrabbli? L-“għaliex” mimlija dieqa, li biha Ġesù jkellem lill-Missier, bil-kliem li nsibu fil-bidu tas-Salm 22, tfisser ir-realiżmu sħiħ ta’ tbatija li ma tistax titfisser bil-kliem: imma hija wkoll imdawla mit-tifsira ta’ dik it-talba sħiħa, li fiha s-Salmista jlaqqa’ flimkien it-tbatija mal-fiduċja fl-għaqda li tqanqal ta’ emozzjonijiet. Għalhekk is-Salm ikompli: “Fik ittamaw missirijietna, fik ittamaw, u inti ħlisthom...La titbiegħedx minni, għax qrib hu t-taħbit u m’hawn ħadd biex jgħinni” (Salm 22, 5.12).
26. Ħuti għeżież, l-għajta ta’ Ġesù fuq is-Salib mhijiex l-għajta ta’ dieqa ta’ qalb mingħajr tama, imma t-talba tal-Iben, li joffri ħajtu fl-imħabba lill-Missier għas-salvazzjoni tal-bnedmin kollha. F’dan l-istess waqt li jidentifika ruħu mad-dnub tagħna, “abbandunat” mill-Missier, jerħi lilu nnifsu f’idejn il-Missier. Għajnejh jibqgħu imsammra fuq il-Missier. Minħabba fl-għarfien u l-esperjenza tal-Missier, li hu biss għandu, jara ċar, ukoll f’dan il-waqt ta’ dlam, il-gravità tad-dnub u jbati minħabba fih. Hu biss, li jara l-Missier, u jifraħ bis-sħiħ fih, jista’ jifhem bis-sħiħ xi jfisser tirreżisti l-imħabba tal-Missier bid-dnub. Aktar milli esperjenza ta' tbatija fiżika, il-Passjoni tiegħu hija tbatija agonizzanti tar-ruħ. It-tradizzjoni teoloġika ma baqgħetx lura milli ssaqsi kif Ġesù seta’ jgawdi l-għaqda intima mal-Missier li minnha nnifisha hija għajn ta’ ferħ u hena u fl-istess waqt iġarrab agunija li twassal għall-aħħar għajta tiegħu ta’ abbandun. Il-preżenza fl-istess waqt ta’ dawn iż-żewġ aspetti li qishom jeskludu wieħed lill-ieħor, għandha l-għeruq tagħha fil-kobor bla qies tal-unjoni ipostatika.
27. Wiċċ imb wiċċ ma’ dan il-misteru, għandna nsibu għajnuna kbira mhux biss fl-istħarriġ tat-teoloġija imma wkoll fil-wirt kbir tat-teoloġija kif għexuha l-qaddisin. Għax il-qaddisin joffrulna għajnuniet prezzjużi li jagħmluna kapaċi nifhmu b’mod ħafif l-intwizzjoni tal-fidi; xi wħud minnhom irċevew dawl speċjali mill-Ispirtu s-Santu filwaqt li oħrajn kellhom esperjenza personali ta’ dak it-tiġrib tal-biża’, li t-tradizzjoni mistika ssejjaħlu: “il-lejl mudlam”. Ta’ spiss il-qaddisin għaddew minn esperjenza li tixbah ħafna lil dik ta’ Kristu fuq is-Salib, f’rabta paradossali ta’ ferħ u tbatija. Fid-Djalogu tal-Providenza Divina, Alla l-Missier juri lil Santa Katerina kif il-ferħ u t-tbatija jistgħu ikunu preżenti fl-istess waqt fl-erwieħ qaddisa: “Hekk ir-ruħ tista’ tkun qed tbati u hienja; qed tbati minħabba fid-dnubiet tal-proxxmu tagħha; hienja minħabba fl-għaqda u l-imħabba li tkun irċeviet internament. Dawn l-erwieħ jixbhu lill-ħaruf bla tebgħa, l-Iben il-Waħdieni, li fuq is-Salib kien qed ibati imma kien ukoll hieni”
. Hekk ukoll Tereża ta’ Lisieux għexet l-agunija tagħha f’għaqda mal-agunija ta’ Kristu billi “ġarrbet” lilha nnifisha l-paradoss tat-tbatija u l-hena ta’ Kristu: “Fil-Ġnien taż-Żebbuġ, Ġesù kien imbierek bil-ferħ kollu tat-Trinità, iżda minkejja dan, il-mewt tiegħu ma kellha xejn anqas ħarxa. Huwa misteru, iżda nista’ niżgurakom li f’dak li qiegħda nġarrab jien nista’ nifhem xi ħaġa minnu”
. X’xhieda sabiħa! Minbarra dan, ir-rakkonti li jagħtuna l-Evanġelisti nfushom, iqiegħdu s-sisien għal din l-intwizzjoni min-naħa tal-Knisja ta’ Kristu meta jgħidulna li fl-aqwa tat-tbatija Tiegħu, Kristu hu u jmut talab maħfra għal dawk li sallbuh (ara Lq 23,34) u fisser l-abbandun tal-aħħar tiegħu bħala Ibejn f’idejn il-Missier: “Missier, nerħi ruħi f’idejk” (Lq 23,46).
Il-Wiċċ tal-Irxoxt

28. Bħal nhar il-Ġimgħa l-Kbira u s-Sibt Imqaddes, il-Knisja tieqaf fuq il-kontemplazzjoni fuq dan il-wiċċ kollu dmija, li jaħbi fih il-ħajja t’Alla u joffri s-salvazzjoni lid-dinja. Iżda l-kontemplazzjoni tal-Knisja ta’ wiċċ Kristu ma tistax tieqaf biss fuq ix-xbieha tal-Imsallab. Huwa Dak li qam minn bejn l-imwiet! Kieku ma kienx hekk, kieku fiergħa kienet tkun il-predikazzjoni tagħna u fiergħa wkoll il-fidi tagħna (ara 1 Kor 15,14). Il-Qawmien mill-Mewt huwa t-tweġiba tal-Missier għall-ubbidjenza ta’ Kristu, kif naqraw fl-ittra lil-Lhud: “Meta kien jgħix fuq din l-art, Kristu offra talb u suppliki b’leħen għoli u bid-dmugħ lil dak li seta’ jsalvah mill-mewt, u kien mismugħ minħabba l-qima tiegħu lejn Alla. Għad li kien Iben, tgħallem minn dak li bata xi tfisser l-ubbidjenza; u billi laħaq il-perfezzjoni, sar awtur tas-salvazzjoni ta’ dejjem għal kull min jisma’ minnhom.” (Lh 5,7-9).
 Issa l-Knisja tħares lejn Kristu Rxoxt u tagħmel hekk fuq il-passi ta’ Pietru li beka minħabba li kien ċaħad lil Ġesù u reġa’ beda mill-bidu billi stqarr bl-emozzjoni mistennija l-imħabba tiegħu lejn Ġesù: “Int taf li jien inħobbok” (Ġw 21,15-17). Il-Knisja tagħmel dan fi triq ma’ Pawlu li fi triqtu lejn Damasku ltaqa’ mal-Mulej u ħassu mirbuħ minnu: “Għax għalija l-ħajja hija Kristu u l-mewt hija rebħ” (Fil 1,21).
 Elfejn sena wara li seħħew dawn il-ġrajjiet, il-Knisja tgħixhom mill-ġdid qishom ġraw illum. Hi u tħares lejn il-wiċċ ta’ Kristu, l-Għarusa tikkontempla t-teżor u l-ferħ tagħha: “Dulcis Jesus memoria dans vera cordis gaudia”: Kemm hi ħelwa t-tifkira ta’ Ġesù, l-għajn tal-veru ferħ tal-qalb! Imsaħħa minn din l-esperjenza, il-Knisja llum terġa’ tibda l-vjaġġ tagħha biex lil Kristu tħabbru lid-dinja fiż-żerniq tat-Tielet Millenju: “huwa l-istess fl-imgħoddi, issa u għal dejjem.” (Lh 13,8).
Kap III - Nibdew mill-ġdid minn Kristu

29. “U ara, jiena magħkom dejjem, sal-aħħar taż-żmien” (Mt 28,20). Ħuti, din l-assigurazzjoni, baqgħet mal-Knisja għal elfejn sena u ġiet imġedda f’qalbna biċ-ċelebrazzjoni tal-Ġublew. Minnha għandna niksbu qawwa ġdida fil-ħajja Nisranija tagħna billi nagħmluha l-forza li tnebbaħ il-vjaġġ tagħna ta’ fidi. Filwaqt li nżommu quddiem għajnejna l-preżenza ta’ Kristu fostna, insaqsu lilna nfusna llum l-istess mistoqsija li saret lil Pietru f’Ġerusalemm eżatt wara d-diskors tiegħu ta’ Għid il-Ħamsin: “X’għandna nagħmlu?” (Atti 2,37).

 Għandna nagħmlu l-mistoqsija b’fiduċja w ottimiżmu, iżda mingħajr ma nċekknu s-serjetà tal-problemi li nħabbtu wiċċna magħhom. Aħna żgur m’aħniex se nħallu min jipperswadina li m’għandniex nagħmlu ħaġ’oħra ħlief nistennew li meta nħabbtu wiċċna mal-isfidi kbar ta’ żmienna, sejrin insibu xi formula maġika, Le, m’aħniex ser inkunu salvati minn formola, iżda minn Persuna, u l-assigurazzjoni li jagħtina Kristu: “ Jiena magħkom!”

 Għalhekk mhijiex kwistjoni li noħolqu xi “programm ġdid”. Il-programm diġa’ jeżisti: huwa l-pjan li jinstab fil-Vanġelu u fit-Tradizzjoni ħajja, huwa l-istess għal dejjem. Għandu ċ-ċentru tiegħu fi Kristu, li jeħtieġ nagħrfu, nħobbu u nimitaw biex fih inkunu nistgħu ikollna l-ħajja tat-Trinità u bih inbiddlu l-istorja sakemm din issib il-milja tagħha f’Ġerusalemm tas-Sema. Dsan hu programm li ma jinbidilx skont il-bidliet taż-żmien u tal-kulturi, għalkemm jagħti kas taż-żmien u tal-kultura biex ikun hemm djalogu veru u komunikazzjoni effettiva. Dan il-progress, li jgħodd għaż-żminjiet kollha huwa l-programm tagħna għat-Tielet Millennju.
 Imma jeħtieġ li dan il-programm jiġi msarraf f’inizjattivi personali, adattati għaċ-ċirkostanzi ta’ kull komunità. Il-Ġublew tana l-opportunità mhux tas-soltu li nimxu flimkien għal xi snin f’mixja komuni għall-Knisja kollha, mixja kateketika bit-tema tat-Trinità, flimkien ma’ għadd ta’ attivitajiet pastorali maħsuba biex jiżguraw li l-Ġublew ikun grazzja li tħalli l-frott. Inroddilkom ħajr talli lqajtu b’sinċerità u fil-wisà dak li jien ipproponejtilkom fl-ittra Appostolika, Tertio Millenio Adveniente. Iżda issa m’għadx għandna għan immedjat imma l-isfida aktar wiesgħa u aktar impenjattiva tal-attivitajiet personali ta’ kuljum. Il-programm tal-Vanġelu, bil-prinċipji tiegħu li japplikaw kullimkien u li ma nistgħux ngħaddu mingħajrhom, jeħtieġ ikompli jitfa’ l-għeruq, kif dejjem għamel, fil-Knisja kullimkien. Huwa fil-knejjes lokali li nistgħu nidentifikaw l-elementi speċifiċi ta’ pjan pastorali fid-dettalji kollha tiegħu - għanijiet u metodi; formazzjoni u edukazzjoni tal-persuni li għandhom sehem fih; tiftix għar-riżorsi meħtieġa: dan kollu għandu jgħin biex ix-xandir ta’ Kristu jilħaq in-nies; ifassal il-komunitajiet u jkollu influwenza fil-fond u preċiża billi jwassal il-valuri tal-Vanġelu fis-soċjetà u l-kultura.
 Għalhekk inħeġġeġ ir-Ragħajja tal-knejjes lokali biex, bl-għajnuna tal-oqsma kollha tal-poplu t’Alla, jippjanaw b’fiduċja l-iżvilupp tat-triq pastorali, billi jadattaw l-għażliet ta’ kull komunità djoċesana billi jqabbluhom ma’ dawk tal-knejjes tal-qrib u dawk tal-Knisja universali.

 Dan l-adattament żgur li jeħfief bl-għajnuna tal-ħidma regolari tal-isqfijiet fil-Konferenzi Episkopali u s-Sinodi. Ma kienx dan il-għan ta’ kull assemblea kontinentali tas-Sinodu tal-Isqfijiet li fasslet tħejjijiet għall-Ġublew u tat direttivi importanti għax-xandir tal-Vanġelu fi żmienna fost kulturi u ċirkostanzi daqshekk differenti minn xulxin? M’għandniex inħallu dan il-wirt għani ta’ riflessjoni jaħarbilna, iżda għandna nimplementawh b’metodi prattiċi.
 Dak li qed jistenniena huwa x-xogħol eċċitanti tat-tiġdid tal-ħajja pastorali - ħidma li lkoll kemm aħna għandna sehem fiha. Bħala għajnuna u nkoraġġiment lil kulħadd nixtieq insemmi xi prioritajiet pastorali li, fil-fehma tiegħi, l-esperjenza tal-Ġublew tefgħet dawl fuqhom.
Il-Qdusija

30. L-ewwel nett irrid ngħid bla tlaqliq li l-inizjattivi pastorali kollha għandhom jimmiraw lejn il-qdusija. Ma kinitx din it-tifsira aħħarija tal-indulġenzi tal-Ġublew bħala grazzja speċjali li Kristu offrielna biex il-ħajja ta’ kull persuna mgħammda tkun tista’ tiġi msoffija u mġedda mill-qiegħ?

 Hija t-tama tiegħi li, fost dawk li ħadu sehem fil-Ġublew, ħafna kienu dawk li ħadu l-ġid minn din il-grazzja għax kienu jafu tajjeb dak li kienet titlob minnhom. Issa li l-Ġublew għadda, nerġgħu lura għat-triq tas-soltu iżda persważi li huwa dmir pastorali urġenti, dak li nisħqu fuq il-qdusija.
 Għalhekk jeħtieġ li nerġgħu nsibu t-tifsira sħiħa u prattika tal-Kapitlu 5 tal-Kostituzzjoni Dommatika dwar il-Knisja, Lumen Gentium, kapitlu li hu dedikat għas-“sejħa ta’ kulħadd għall-qdusija”. Il-Padri tal-Konċilju saħqu ħafna fuq dan il-punt, mhux biex iżejnu t-tagħlim dwar il-Knisja b’xi sura ta’ kisja sabiħa spiritwali, iżda biex jagħtu lis-sejħa għall-qdusija aspett intrinsiku u essenzjali tat-tagħlim tagħhom dwar il-Knisja. Meta nagħrfu mill-ġdid il-Knisja bħala “misteru” jew bħala “poplu miġbur flimkien fl-għaqda tal-Missier u tal-Iben u tal-Ispirtu s-Santu
, ma nistgħux ma naslux għall-għarfien mill-ġdid tal-qdusija tal-Knisja, għax tappartjeni lil Kristu, li minnu nnifsu hu l-Qaddis, “għal tliet darbiet qaddis” (ara Is 6,3). Tistqarr li l-Knisja hi Qaddisa jfisser turiha bħala Għarusa ta’ Kristu, li għaliha Kristu ta lilu nnifsu biex iqaddisha (ara Ef 5,25-26). Dan ir-rigal, li jista’ jissejjaħ ir-rigal oġġettiv tal-qdusija, huwa mogħti lill-imgħammdin kollha.
 Imma dan ir-rigal isir ukoll dmir li jeħtieġ jagħti sura lill-ħajja kollha Nisranija. “Dan irid Alla minnkom: il-qdusija tagħkom” (1 Tess 4,3). Huwa dmir li ma jolqotx biss lil xi wħud mill-Insara: “il-fidili kollha ta’ kull stat u ta’ kull grad ta’ ħajja huma msejħa għall-milja tal-ħajja Nisranija u għall-perfezzjoni tal-imħabba”
.

31. Mal-ewwel daqqa t’għajn jista’ jkun li ma tkunx tidher ħaġa prattika li wieħed iqis din il-verità elementari bħala l-bażi ta’ din il-pjanifikazzjoni pastorali, li aħna għandna lkoll sehem fiha fil-bidu ta’ dan il-Millenju ġdid. Tista’ dik il-qdusija tkun “ippjanata”? X’tifsira jista’ jkollha l-qdusija fil-kuntest ta’ pjan pastorali.
 Li tqiegħed il-pjanifikazzjoni taħt ir-ras ta’ qdusija tfisser tagħmel għażla li għandha l-konsegwenzi tagħha. Tħaddan fiha l-konvinzjoni li, ġaladarba l-Magħmudija ddaħħalna tassew fil-qdusija t’Alla bit-twaħħid tagħna ma’ Kristu u l-Ispirtu s-Santu li jibda jgħix fina, tkun kontradizzjoni li nikkuntentaw ruħna b’ħajja medjokri b’etika mill-inqas u reliġjożità dgħajfa. Meta s-saċerdot jistaqsim lill-katekumeni: “Tridu tirċievu l-Magħmudija?” ikun ukoll qiegħed jistaqsihom: “Tridu ssiru qaddisin?” Ifisser li jkun iqiegħed quddiemhom l-għażla radikali tal-Prietka tal-Muntanja: “Kunu perfetti bħalma hu perfett Missierkom li hu fis-smewwiet.” (Mt 5,48).

 Kif fisser tajjeb il-Konċilju nnifsu, dan l-ideal ta’ perfezzjoni m’għandniex nifhmuh ħażin, bħallikieku kien xi ħaġa mhux tas-soltu li jistgħu jilħquha biss ftit “eroj mhux komuni” tal-qdusija. It-toroq tal-qdusija ivarjaw skont is-sejħa ta’ kull individwu. Irrid inrodd ħajr lill-Mulej li fis-snin li għaddew tani l-grazzja li niddikjara beati u qaddisin numru mdaqqas ta’ Nsara u fosthom ħafna lajċi, li kisbu l-qdusija fiċ-ċirkostanzi l-aktar ordinarji tal-ħajja. Wasal iż-żmien li b’qalbi kollha nipproponi mill-ġdid lil kulħadd dan il-livell għoli ta’ ħajja Nisranija ordinarja: il-ħajja sħiħa tal-komunità u tal-familji Nsara jeħtieġ timxi f’din it-triq. Imma hija wkoll ħaġa ċara li t-toroq tal-qdusija huma personali u jitolbu “taħriġ ġenwin fil-qdusija” li jkun jaqbel mal-ħtiġiet tal-persuni. Dan it-taħriġ jeħtieġ jgħaqqad flimkien il-mezzi mogħtija lil kull Nisrani mas-suriet tradizzjonali ta’ għajnuna kemm lill-individwi kif ukoll lill-gruppi kif ukoll mas-suriet aktar reċenti ta’ solidarjetà li nsibu fl-għaqdiet u l-movimenti magħrufin mill-Knisja.

It-Talb 
32. Dan it-taħriġ fil-qdusija jitlob ħajja Nisranija li fiha tispikka fuq kollox l-arti tat-talb. Is-Sena tal-Ġublew kienet sena ta’ talb aktar intens, kemm personali kif ukoll fil-komunità. Imma lkoll nafu li t-talb mhijiex xi ħaġa awtomatika. Jeħtieġ nitgħallmu nitolbu: bħallikieku qegħdin nitgħallmu din l-arti b’mod dejjem ġdid minn fomm l-Imgħallem Divin innifsu, bħall-ewwel dixxipli: “Mulej, agħllimna nitolbu” (Lq 11,1). It-talb iwassalna għal dik it-taħdita tagħna ma’ Kristu li tagħmilna l-ħbieb tiegħu tal-qalb: “Ibqgħu fija u jien nibqa’ fikom” (Ġw 15,4). Din hi l-qalb tal-ħajja Nisranija u l-kundizzjoni ta’ kull ħajja pastorali vera. Megħjunin mill-Ispirtu s-Santu, aħna ninfetħu bi Kristu u fi Kristu għall-kontemplazzjoni ta’ wiċċ il-Missier. Meta nitgħallmu din is-sura Trinitarja tat-talb Nisrani u ngħixuha bis-sħiħ, l-aktar fil-Liturġija, li hija l-quċċata u l-għajn tal-ħajja tal-Knisja
 imma wkoll fl-esperjenza personali tagħna, inkunu sibna s-sigriet tal-ħajja Nisranija vera, li għall-ebda raġuni m’għandha titbeżża’ mill-ġejjieni, għax dejjem terġa’ lura għall-għejun li fihom issib dejjem ħajja ġdida.
33. Mhuwiex jewwilla “wieħed mis-sinjali taż-żminijiet”, li fid-dinja tal-lum minkejja s-sekularizzazzjoni li hi mxerrda ma’ kullimkien, insibu wkoll kullimkien għatx għall-ispiritwalità li fil-biċċa l-kbira tagħha tfisser ruħha bħala bżonn imġedded ta’ talb? Reliġjonijiet oħra li mhumiex kbar fl-artijiet Insara tal-qedem, joffru t-tweġiba tagħhom għal dan il-bżonn u xi drabi jagħmlu hekk b’modi li jiġbduk lejhom. Imma aħna, li ħadna l-grazzja li nemmnu fi Kristu, li jurina 'l Missier u hu s-Salvatur tad-dinja, għandna d-dmir li nuru kemm tista’ tkun qawwija r-rabta tagħna ma’ Kristu.
 Dwar dan, għandha ħafna x’tgħidilna t-tradizzjoni kbira mistika tal-Knisja, kemm tal-Lvant kif ukoll dik tal-Punent. Turina kif it-talb jista’ jwassal għal djalogu ġenwin ta’ mħabba hekk li l-persuna ssir kollha kemm hi tappartjeni lill-Maħbub Divin u twieġeb għal kull tnebbiħ tal-Ispirtu filwaqt li tistrieħ fil-qalb tal-Missier. Dan huwa l-għixien tal-esperjenza tal-wegħda ta’ Kristu: “Min iħobb lili, iħobbu wkoll lill-Missier, u jiena wkoll inħobbu u nurih lili nnifsi” (Ġw 14,21). Huwa vjaġġ megħjun kollu kemm hu mill-grazzja, li madankollu titlob impenn spritwali sħiħ u li jkollu jgħaddi minn purifikazzjoni ta’ tbatija (“il-lejl mudlam”). Imma huwa vjaġġ li jwassal minn diversi toroq għall-ferħ, li ma jitfissirx bil-kliem, li l-mistiċi ġarrbu bħala “għaqda fiż-żwieġ”. Kif nistgħu hawn ma nsemmux, fost il-ħafna eżempji sbieħ, it-tagħlim ta’ San Ġwann tas-Salib u Santa Tereża t’Avila?
 Iva, ħuti għeżież, il-komunitajiet tagħna Nsara jeħtieġ li jsiru skejjel ġenwini ta’ talb, fejn il-laqgħa tagħna ma’ Kristu ma titfissirx biss filli nitolbuh jagħtina l-għajnuna tiegħu iżda wkoll f’radd il-ħajr, tifħir, adorazzjoni, kontemplazzjoni, smigħ u devozzjoni mħeġġa sakemm il-qalb “tintilef fl-imħabba”. Talb intens, veru, imma ma jeħodniex 'il bogħod mill-impenn tagħna lejn l-istorja: waqt li jiftħilna qalbna għall-imħabba t’Alla, jiftħilna wkoll qalbna għal ħutna u jagħtina l-qawwa biex insawru l-istorja skont il-pjan t’Alla
.
34. M’għandniex xi ngħidu, dawk l-Insara li rċevew il-vokazzjoni tal-ħajja konsagrata speċjali huma msejħin b’mod speċjali għat-talb. Minnha nfisha l-konsagrazzjoni tagħhom tagħmilhom aktar miftuħin għall-esperjenza tal-kontemplazzjoni u huwa importanti li huma jħarsuha b’kura speċjali. Imma jkun żball li naħsbu li l-Insara ordinarji jistgħu jikkuntentaw ruħhom b’doża żgħira ta’ talb li ma tistax timlielhom ħajjithom kollha. L-aktar meta jħabbtu wiċċhom mal-ħafna tiġrib tad-dinja ta’ żmienna, li tiltaqa’ magħhom il-fidi, ma jkunux biss “Insara medjokri” imma wkoll “Insara fil-periklu”. Għax jgħaddu mill-periklu qarrieqi li jaraw il-fidi tagħhom mhedda ftit ftit u forsi jispiċċaw biex iċedu għat-tħajjir ta’ ħwejjeġ li jkunu jridu jeħdulha postha, billi jilqgħu proposti reliġjużi oħra u saħansitra jipprattikaw superstizzjonijiet tal-ebda konvinzjoni.

 Għalhekk huwa essenzjali li l-edukazzjoni fit-talb tingħata b’mod jew ieħor post importanti f’kull pjanifikazzjoni pastorali. Min-naħa tiegħi, għażilt li niddedika l-katekeżi ta’ nhar t’Erbgħa fil-ġimgħat li ġejjin, għar-riflessjoni dwar is-Salmi; nibda bis-Salmi tat-Talba ta’ Sbieħ il-Jum li biha t-Talba pubblika tal-Knisja tistedinna biex inqaddsu u nagħtu direzzjoni lill-ġurnata tagħna. Kemm ikun ta’ għajnuna kieku mhux biss fil-komunitajiet reliġjużi imma wkoll fil-parroċċi ssir xi ħaġa iżjed biex noħolqu kullimkien klima ta’ talb! B’għażla għaqlija dan ikun jitlob li d-devozzjoni popolari tingħata l-post tagħha u li l-Insara jiġu mħarrġa l-aktar fit-talb liturġiku. Forsi huwa possibbli, aktar milli s-soltu naħsbu, għall-Komunità Nisranija, li tqassam il-ġurnata, hekk li tgħaqqad flimkien id-diversi suriet ta’ ħajja pastorali u xhieda fid-dinja maċ-ċelebrazzjoni tal-Ewkaristija u wkoll mar-reċita tal-Lawdi u l-Vespri. L-esperjenza ta’ ħafna gruppi Nsara impenjati, l-aktar dawk magħmula mil-lajċi, hija xhieda ta’ dan.
L-Ewkaristija ta’ nhar ta’ Ħadd

35. Għalhekk jidher ċar li l-attenzjoni ewlenija tagħna għandna nagħtuha lil-liturġija, li hi “l-quċċata li lejha timxi l-ħidma tal-Knisja u fl-istess ħin l-għajn li minnha ġejja kull qawwa tagħha”
. Fis-seklu għoxrin, l-aktar mill-Konċilju 'l hawn, sar żvilupp kbir fil-mod kif il-komunità Nisranija tiċċelebra s-Sagramenti, l-aktar l-Ewkaristija. Jeħtieġ li nkomplu mexjin f’din it-triq u li nisħqu fuq L-Ewkaristija ta’ nhar ta’ Ħadd u l-jum tal-Ħadd ngħixuh bħala jum speċjali ta’ fidi, il-jum ta’ Kristu Rxoxt u r-rigal tal-Ispirtu s-Santu, il-veru Għid ta’ kull ġimgħa
. Għal elfejn sena, iż-żmien Nisrani dejjem ġie mkejjel bit-tifkira ta’ dak “l-ewwel jum tal-ġimgħa” (ara Mk 16,2.9; Lq 24,1; Ġw 20,1), meta Kristu Rxoxt ta lill-Appostli tiegħu r-rigal tal-paċi u tal-Ispirtu (ara Ġw 20,19-23). Il-verità tal-Qawmien ta’ Kristu hija l-ġrajja oriġinali li fuqha hi msejsa l-fidi Nisranija (ara 1 Kor 15,14), ġrajja li qiegħda fil-qalba tal-misteru taż-żmien, u li sinjal tal-aħħar jum, meta Kristu jerġa’ jiġi fil-glorja. Ma nafux x’għandu lest għalina l-millennju l-ġdid, imma aħna żguri li aħna salvi f’idejn Kristu, “is-Sultan tas-slaten u Sid tas-sidien” (Apk 19,16) u meta tiċċelebra l-Għid mhux biss darba fis-sena imma kull nhar ta’ Ħadd, il-Knisja tkompli turi lil kull ġenerazzjoni “ċ-ċentru tal-istorja li lejh iwassal il-misteru tal-bidu tad-dinja u d-destin aħħari tagħha”
.
36. Biex nimxi ma’ dak li għedt fid-dokument Dies Domini, irrid għalhekk nisħaq li s-sehem fl-Ewkaristija jeħtieġ ikun tassew il-qalb tal-Ħadd għall-imgħammdin kollha. Huwa dmir fundamentali, li wieħed għandu jħarsu mhux biss biex josserva preċett, imma wkoll bħala xi ħaġa essenzjali għal ħajja Nisranija li hija infurmata tajjeb u konsistenti. Deħlin fil-millenju li ġa juri sinjal li ser ikun immarkat min-nisġa qawwija ta’ kulturi u reliġjonijiet, ukoll f’dawk l-artijiet li ilhom Insara għall-bosta sekli. F’ħafna nħawi tad-dinja, l-Insara huma, jew saru “merħla ċkejkna”. Dan qed iwassalhom biex ikollhom iħabbtu wiċċhom mal-isfida, ħafna drabi f’sitwazzjonijiet maqtugħin għalihom infushom u ebsin, li jagħtu xhieda aktar qawwija ta’ dawk l-elementi li jagħżlu l-identità tagħhom. Id-dmir li jieħdu sehem fl-Ewkaristija kull nhar ta’ Ħadd hija waħda minn dawn l-isfidi. L-Ewkaristija ta’ nhar ta’ Ħadd li kull ġimgħa tiġbor lill-Insara flimkien bħala l-familja t’Alla madwar il-mejda tal-Kelma u l-Ħobż tal-Ħajja hija wkoll ir-rimedju l-aktar naturali kontra l-firdiet ta’ bejniethom. Huwa l-post privileġġjat fejn it-tqarbin huwa mħabbar u kkultivat. Bis-sehem tal-Insara fl-Ewkaristija, Jum il-Mulej isir ukoll Jum il-Knisja
 meta tkun tista’ taqdi sewwa d-dmir tagħha bħala sagrament tal-għaqda.
Is-Sagrament tar-Rikonċiljazzjoni
37. Qiegħed nitlob ukoll kuraġġ pastorali mġedded biex niżguraw li t-tagħlim tal-komunitajiet Insara minn jum għall-ieħor jippreżenta s-Sagrament tar-Rikonċiljazzjoni b’mod persważiv u li jħalli effett. Tiftakru kif fl-1984 jien ittrattajt dan is-suġġett fl-Eżortazzjoni ta’ wara s-Sinodu, Reconciliatio et Paenitentia, li ġabret ir-riżultati tal-Assemblea tas-Sinodu tal-Isqfijiet dedikat għal dan is-suġġett.
 F’dak iż-żmien, l-istedina tiegħi kienet dik li nagħmlu ħilitna kollha biex naffrontaw il-kriżi “tas-sens tad-dnub” li tidher fil-kultura tal-lum
. Iżda sħaqt aktar fuq is-sejħa biex nerġgħu nagħrfu lil Kristu bħala mysterium pietatis, Dak li fih Alla jurina l-qalb ħanina tiegħu u jħabbibna mill-ġdid miegħu innifsu. Huwa dan il-wiċċ ta’ Kristu, li jeħtieġ niltaqgħu miegħu mill-ġdid fis-Sagrament tar-Rikonċiljazzjoni, li għall-fidili huwa “l-mod ordinarju biex dawn jakkwistaw il-maħfra u l-ħelsien mid-dnubiet li jkunu għamlu wara l-Magħmudija”
. 
 Meta s-Sinodu ttratta din il-problema, il-kriżi ta’ dan is-Sagrament kienet tidher sewwa, l-aktar f’xi nħawi tad-dinja. Il-kawżi ta’ din il-kriżi ma għebux fil-ftit żmien li għadda minn dakinhar sal-lum. Imma s-sena tal-Ġublew, li kienet ikkaratterizzata l-aktar bir-ritorn għas-Sagrament tar-Rikonċiljazzjoni, wasslitilna messaġġ ta’ inkoraġġiment, li ma nistgħux inħalluh għaddej. Jekk ħafna nies, fosthom ukoll ħafna żgħażagħ, swielhom ta’ ġid jersqu lejn dan is-Sagrament, jidher li hu meħtieġ li r-Ragħajja jarmaw lilhom infushom b’aktar fiduċja, kreattività u perseveranza meta jippreżentaw dan is-Sagrament biex hekk iwasslu lin-nies biex japprezzawh aktar. Għeżież ħuti fis-saċerdozju, m’għandniex inċedu għal kriżijiet li jgħaddu! Ir-rigali tal-Mulej - u s-Sagramenti huma fost dawk l-aktar prezzjużi - jiġu mingħand Wieħed li jaf sewwa l-qalb tal-bniedem u huwa s-Sid tal-istorja.
Il-primat tal-grazzja

38. Jekk fl-ippjanar li qed jistenniena nimpenjaw ruħna b’aktar fiduċja għal attività pastorali li tagħti lit-talb, kemm dak personali, kif ukoll dak komunitarju, il-post li jixraqlu, inkunu qegħdin inħarsu prinċipju essenzjali tal-viżjoni Nisranija tal-ħajja: il-primat tal-grazzja. Hemm tentazzjoni li teħodha dejjem kontra kull mixi spiritwali u pastorali: dik li r-riżultati jiddependu minn kemm għandna ħila naħdmu u nippjanaw. M’għandniex xi ngħidu, huwa Alla jistenna li nwieġbu għall-grazzja li jagħtina u għalhekk jistedinna biex nużaw l-intelliġenza u l-enerġija kollha tagħna biex naqdu s-Saltna t’Alla. Imma nkunu tlifna kollox, jekk ninsew li “mingħajr Kristu ma nistgħu nagħmlu xejn” (ara Ġw 15,5). 
 Huwa t-talb li jorbotna bi rbit sod ma’ din il-verità. Ifakkarna dejjem fil-primat ta’ Kristu u f’għaqda miegħu fil-primat tal-ħajja spiritwali u tal-qdusija. Jekk dan il-prinċipju ma jkunx imħares, għandna għax nistgħaġbu naraw il-pjani pastorali jisfaw fix-xejn u jħallina skoraġġiti u frustrati. Imbagħad naqsmu l-esperjenza tad-dixxipli, meta l-Vanġelu jirrakkonta l-miraklu tal-qbid tal-ħut: “Għamilna lejl sħiħ nitħabtu u ma qbadna xejn” (Lq 5,5). Dan hu l-waqt tal-fidi, tat-talb, tal-konversazzjoni tagħna m’Alla biex niftħu qalbna għall-qawwa tal-grazzja u nħallu l-kelma ta’ Kristu tgħaddi minna bil-qawwa tagħha kollha: Duc in altum. Aqdef 'il barra fil-fond. Dakinhar li Pietru li lissen il-kelma tal-fidi: “Imma la qiegħed tgħid int, ħa nkala x-xbiek” (ibid). Fil-bidu ta’ dan il-millennju, ħallu lis-Suċċessur ta’ Pietru jistieden lill-Knisja kollha biex tagħmel dan l-att ta’ fidi li jissarraf f’impenn imġedded għat-talb.
Nisimgħu l-Kelma

39. M’hemm l-ebda dubju li ma jistax ikun hemm dan il-primat tal-qdusija u tat-talb mingħajr is-smigħ imġedded tal-Kelma t’Alla. Minn meta l-Konċilju Vatikan it-Tieni saħaq fuq is-sehem tassew importanti li l-Kelma t’Alla għandha fil-ħajja tal-Knisja, sar progress kbir fil-mod kif wieħed jisma’ bid-devozzjoni l-qari tal-Bibbja u jistudjaha b’attenzjoni. Il-Bibbja għandha l-post ta’ unur li jixirqilha fil-Liturġija tal-Knisja. L-individwi u l-komunitajiet issa qegħdin jagħmlu użu fil-wisà tal-Bibbja u fost il-lajċi hemm ħafna li jagħtu ruħhom għat-tagħlim tal-Bibbja bl-għajnuna prezzjuża tal-istudji teoloġiċi u bibliċi. Imma fuq kollox hija l-ħidma tal-evanġelizzazzjoni u tal-katekeżi li qed tieħu ħajja ġdida mill-attenzjoni li qiegħda tingħata lill-Kelma t’Alla. Għeżież ħuti, dan l-iżvilupp jeħtieġ li nkabbruh u nsaħħuh, ukoll billi niżguraw li kull familja jkollha kopja tal-Bibbja. Jeħtieġ fuq kollox li s-smigħ tal-Kelma t’Alla jinbidel f’laqgħa li tagħti l-ħajja permezz tat-tradizzjoni antika, iżda li tibqa’ dejjem valida, tal-lectio divina, li mit-test Bibliku tislet il-kelma ħajja li tqiegħed mistoqsijiet lil ħajjitna, turieha t-triq u tagħtiha forma.
Ix-xandir tal-Kelma
40. Li nsostnu lilna nfusna bil-Kelma biex inkunu “qaddejja tal-Kelma” fil-ħidma tal-Evanġelizzazzjoni għandha mingħajr dubju tkun priorità għall-Knisja fiż-żerniq ta’ millennju l-ġdid. Imqar f’dawk l-artijiet li ġew evanġelizzati ħafna sekli ilu, ir-realtà ta’ “soċjetà Nisranija” li kienet imsejsa fuq il-valuri tal-Vanġelu, fost id-dgħufijiet li dejjem ġarrbet il-ħajja tal-bniedem, issa m’għadhiex iżjed. Illum bil-kuraġġ kollu jeħtieġ inħabbtu wiċċna ma’ sitwazzjoni li qiegħda ssir dejjem iżjed diversifikata u eżiġenti fil-kuntest tal-“globalizzazzjoni” li qiegħda ġġib magħha taħlit ġdid u inċert tal-ġnus u tal-kulturi. Matul il-medda tas-snin, jiena dejjem tennejt is-sejħa tiegħi għal evanġelizzazzjoni ġdida. Ser nerġa’ nagħmel l-istess issa l-aktar biex nisħaq li jeħtieġ inqajmu mill-ġdid fina l-qawwa tal-ewwel żminijiet u nħallu timliena l-ħeġġa tal-predikazzjoni tal-Appostli wara Għid il-Ħamsin. Jeħtieġ inkebbsu mill-ġdid fina l-fjamma tal-konvinzjoni ta’ Pawlu li stqarr: “Ħażin għalija jekk ma nxandarx l-Evanġelju” (1 Kor 9,16).
 Din il-ħeġġa ma jistax jonqos li tqanqal fil-Knisja sens ġdid ta’ missjoni, li ma jistax jitħalla lil xi gruppi ta “speċjalisti” imma jeħtieġ iqiegħed ir-responsabbiltà fuq il-membri kollha tal-poplu t’Alla. Dawk li jkunu ltaqgħu ma’ Kristu ma jistgħux iżommuh għalihom infushom: jeħtieġ ixandruh. Hemm bżonn ta’ missjoni appostolika ġdida, li l-komunitajiet u gruppi Nsara jgħixuha bħala mpenn ta’ kuljum. Imma dan jeħtieġ li jsir bir-rispett meħtieġ lejn id-diversi toroq tad-diversi ġnus u b’sensibbiltà għad-diversi kulturi, fejn il-messaġġ Nisrani jeħtieġ li jiġi mħawwel, hekk li l-valuri ta’ kull ġens ma jiġux miċħuda imma msoffija u mwassla għas-sħuħija tagħhom.
 Fit-Tielet Millenju, il-Kristjaneżmu jeħtieġ li jagħti t-tweġiba tiegħu b’mod dejjem iżjed effettiv għal dan il-bżonn ta’ inkulturazzjoni. Il-Kristjaneżmu, filwaqt li jibqa’ għal kollox fidil għalih innifsu, b’fedeltà soda għax-xandir tal-Vanġelu u t-tradizzjoni tal-Knisja, għandu jirrifletti wkoll l-uċuh differenti tal-kulturi u ġnus li fihom jiġi milqugħ u jagħmel l-għeruq. F’din is-Sena tal-Ġublew, aħna fraħna bis-sbuħija tal-wiċċ varjat tal-Knisja. Forsi dan huwa biss il-bidu u fl-istess ħin abbozz u xbieha tal-ġejjieni li l-Ispirtu t’Alla qiegħed iħejji għalina.
 Lin-nies jeħtieġ nippreżentawlhom lil Kristu bil-fiduċja. Ejjew inxandru l-messaġġ tal-Vanġelu lill-adulti, familji, żgħażagħ, tfal mingħajr ma naħbulhom id-deċiżjonijiet radikali li jitlob minnhom iżda filwaqt li nagħtu kas tal-ħtiġiet ta’ kull persuna fis-sensittività u l-lingwaġġ tagħha fuq l-eżempju ta’ San Pawl li stqarr: “Sirt kollox ma’ kulħadd biex insalva lil kulħadd” (1 Kor 9,22).

 Jien u nagħti dawn ir-rakkomandazzjonijiet, il-ħsieb tiegħi imur l-aktar fuq il-kura pastorali taż-żgħażagħ. Kif ġa għedt qabel, il-Ġublew tana xhieda li tagħmilna kuraġġ ta’ kemm dawn iż-żgħażagħ jafu jkunu ġenerużi. Jeħtieġ li nfissru din it-tweġiba billi ninvestu dan l-entużjażmu bħala talent ġdid (ara Mt 25,15), li l-Mulej poġġa f’idejna biex jagħtina l-imgħax bil-kotra.
41. Jalla l-eżempju sabiħ tan-numru hekk kbir tax-xhieda tal-fidi, li aħna ftakarna fihom matul il-Ġublew, jgħinna u jmexxina f’dan is-sens ta’ missjoni hekk fiduċjuż, impenjattiv u kreattiv. Għall-Knisja, il-martri dejjem kienu ż-żerriegħa tal-ħajja. Sanguis martryrum semen christianorum
: din il-“liġi” magħrufa, formulata minn Tertulljanu, ġiet ippruvata li hi vera fit-tiġrib kollu tal-istorja. Dan mhuwiex ser ikun il-każ tas-seklu u tal-millennju li għadu kif beda? Forsi drajna wisq inqisu lill-martri bħala persuni li huma ħafna 'l bogħod minna, kategorija ta’ nies li għamluh żmienhom, persuni li huma marbuta l-aktar mal-ewwel sekli tal-Knisja. It-tifkira tal-Ġublew fetħet quddiemna panorama wiesgħa ħafna u wrietna li żmienna wkoll huwa mżejjen b’numru tassew kbir ta’ xhieda, li kellhom il-ħila jgħixu l-Vanġelu, b’manjieri diversi, fost l-oppożizzjoni u l-persekuzzjoni, hekk li xi drabi waslu saħansitra biex xerrdu demmhom u hekk taw xhieda l-aktar sublimi ta’ twemminhom. Fihom il-kelma t’Alla, miżrugħa f’ħamrija tajba, għamlet frott bil-mija (ara Mt 13,8.23), Bl-eżempju tagħhom, urewna u, biex ngħidu hekk, wittewlna t-triq għall-ġejjieni. Dak li jonqosna nagħmlu, huwa li, bil-grazzja t’Alla, nimxu fuq il-passi tagħhom.

Kap IV - Xhieda għall-imħabba
42. “Minn dan jagħraf kulħadd li intom dixxipli tiegħi, jiġifieri jekk ikollkom l-imħabba bejnietkom (Ġw 13,35). Ħuti għeżież jekk aħna kkontemplajna, il-pjanifikazzjoni pastorali tagħna trid tkun imnebbħa mill-“kmandament ġdid” li tana hu: “Bħalma ħabbejtkom jien, hekk ukoll ħobbu intom lil xulxin” (Ġw 13,34).

 Din hija t-taqsima l-oħra importanti li fiha jrid ikun hemm impenn u pjanifikazzjoni min-naħa tal-Knisja universali u tal-Knejjes lokali: it-taqsima tal-komunjoni (koinonia) li tħaddan u turi l-istess natura tal-misteru tal-Knisja. Il-Komunjoni hija l-frott u t-turija ta’ dik l-imħabba li toħroġ mill-qalb tal-Missier Etern u titferra’ fuqna bl-Ispirtu li Ġesù jagħtina (ara Rum 5,5) biex tagħmilna lkoll “qalb waħda u ruħ waħda” (ara Atti 4,32). Hi u tibni din il-komunjoni, il-Knisja tidher bħala “sagrament”, bħala “strument jew sinjal tal-għaqda intima m’Alla u tal-għaqda tal-ġens tal-bnedmin kollha”
.
 Il-kliem tal-Mulej dwar dan il-punt huma tant preċiżi li ma nistgħux innaqqsu l-importanza tagħhom. Fil-mixja tagħha fl-istorja, il-Knisja ħafna ħwejjeġ u mhux l-anqas f’dan is-seklu l-ġdid, iżda mingħajr l-imħabba (agape) kollox ikun fieragħ. Huwa għal darb’oħra l-Appostlu Pawlu li fl-innu lill-imħabba jfakkarna: li ukoll jekk nitkellmu bl-ilsna tal-bnedmin u tal-anġli u jekk ikollna fidi li “nċaqalqu l-muntanji”, iżda ma jkollniex imħabba, kollox jisfa fix-xejn (ara 1 Kor 13,2). L-imħabba hija tassew il-“qalb” tal-Knisja kif fehmitha tajjeb Santa Tereża ta’ Lisieux. Lil din il-qaddisa jiena ddikjarajtha Duttura tal-Knisja għax hija “esperta” fix-scientia amoris: “Jiena fhimt li l-Knisja għandha Qalb u din il-qalb tħeġġeġ bl-imħabba. Jiena fhimt li din hija l-Imħabba waħidha li tqanqal il-membri tal-Knisja biex jaħdmu. Jiena fhimt li l-imħabba tħaddan il-vokazzjonijiet kollha; l-imħabba hija kollox”
.
Spiritwalità tal-komunjoni

43. Li nagħmlu l-Knisja d-dar u l-iskola tal-komunjoni: din hija l-isfida l-kbira li rridu nħabbtu wiċċna magħħa fil-millennju li għadu kif beda, jekk irridu nkunu fidili għall-pjan t’Alla u nwieġbu għax-xewqat l-aktar profondi tal-Knisja.
 Imma dan x’ifisser fil-prattika? Hawn ukoll il-ħsibijiet tagħna jiġru minnufih fuq l-azzjoni li trid tittieħed, imma dan ma jkunx l-impuls tajjeb li għandu jimbuttana. Qabel ma nfasslu pjani prattiċi, jeħtieġ li mmexxu 'l quddiem l-ispiritwalità tal-komunjoni, billi nagħmluha l-prinċipju ta’ edukazzjoni li għandu jmexxina, kull fejn l-individwi u l-Insara jieħdu l-formazzjoni tagħhom; kull fejn jieħdu t-taħriġ tagħhom il-ministri tal-artal, il-persuni konsagrati u l-ħaddiema pastorali; kull fejn jinbnew il-familji u l-komunitajiet. L-ispiritwalità tal-komunjoni tfisser fuq kollox li l-qalb tikkontempla t-Trinità li qed tgħix fina u d-dawl tagħha jeħtieġ li nkunu nafu narawh fuq il-wiċċ tal-aħwa tagħna madwarna. L-ispiritwalità tal-komunjoni tfisser li nkunu nafu nħarsu lejn ħutna fil-fidi fl-għaqda kbira tal-Ġisem Mistiku u għalhekk inqisuhom bħala “biċċa minni”.
 B’hekk nitgħallmu naqsmu magħhom il-ferħ u n-niket tagħhom, nintebħu bix-xewqat tagħhom u ngħinuhom fil-ħtiġiet tagħhom, noffru ħbiberija soda u ġenwina. L-ispiritwalità tal-komunjoni tfisser ukoll li nkunu nafu naraw dak li hu pożittiv fl-oħrajn; nilqgħuh u ngħożżuh bħala rigal mingħand Alla: mhux biss rigal għal ħija jew għal oħti, li rċevewh direttament, imma “rigal għalija”. L-ispiritwalità tal-komunjoni tfisser l-aħħar nett “insibu wisa’” għal ħutna billi nerfgħu t-tagħbijiet ta’ xulxin” (Gal 6,2) u billi nieqfu lill-ħajriet egoistiċi li jaqbdu magħna bla waqfien u jqanqlu l-kompetizzjoni, karrieriżmu (ambizzjoni eżaġerata), sfiduċja w għira. Ejjew ma nitqarrqux: jekk ma nimxux f’din it-triq spiritwali, l-istrutturi esterni tal-komunjoni ftit li xejn jistgħu ikunu ta’ siwi għalina. Isiru mekkaniżmi mingħajr ruħ, “maskri” ta’ komunjoni, aktar milli mezzi li jfissru din il-komunjoni u jgħinuha tikber u tiżviluppa.

44. Għalhekk is-seklu l-ġdid jeħtieġ li jarana aktar impenjati biex napprezzaw u niżviluppaw dawk il-forom u l-istrutturi li skont id-direttivi l-aktar importanti tal-Konċilju Vatikan II, jgħinuna biex niżguraw u nħarsu l-komunjoni. Kif nistgħu fl-ewwel post ninsew dawk l-għajnuniet speċifiċi, li huma l-ministeru ta’ Pietru, u marbuta fil-qrib miegħu, il-kolleġġjalità tal-isqfijiet? Dawn ir-realtajiet għandhom is-sisien u l-ħajja tagħhom fl-istess pjan ta’ Kristu għall-Knisja tiegħu
 iżda jeħtieġ li huma jkunu mistħarrġa bla heda biex wieħed jiżgura li jkunu mexjin fuq l-ispirazzjoni ġenwina tagħhom msawra fuq il-Vanġelu.
 Mill-Konċilju Vatikan it-Tieni 'l hawn sar ħafna xogħol għar-Riforma tal-Kurja Rumana, l-organizzazzjoni tas-Sinodu u t-tħaddim tal-Konferenzi Episkopali. Iżda żgur li hemm ħafna iżjed li jista’ jsir biex nużaw bis-sħiħ is-setgħa ta’ dawn il-mezzi ta’ komunjoni, li huma tabilħaqq f’waqthom illum, meta naraw il-bżonn li l-Knisja twieġeb minnufih u b’riżultat tajba għall-kwistjonijiet importanti li l-Knisja jkollha tħabbat wiċċha magħhom f’dawn iż-żminijiet li qed jinbidlu daqshekk bil-għaġla.

45. Il-Komunjoni jeħtieġ li nieħdu ħsiebha u nkabbruha minn jum għall-ieħor f’kull livell fl-istruttura tal-ħajja ta’ kull Knisja lokali. Il-Komunjoni jeħtieġ li tispikka sewwa fir-relazzjonijiet bejn l-isqfijiet u l-qassisin u d-djakni; bejn ir-Ragħajja u l-poplu kollu t’Alla; bejn il-kleru u r-reliġjużi; bejn l-għaqdiet u l-movimenti tal-Knisja. Għal dan il-għan, l-istrutturi ta’ parteċipazzjoni li ħasbet għalihom il-Liġi Kanonika, bħalma huma l-Kunsill Presbiterali u l-Kunsill Pastorali, jeħtieġ li jkunu apprezzati dejjem iżjed. M’għandniex xi ngħidu, dawn ma jitmexxewx bir-regoli tad-demokrazija parlamentari, għax huma konsultattivi aktar milli deliberattivi
. Iżda dan ma jfissirx li huma anqas siewja u bżonnjużi.
 It-teoloġija u l-ispiritwalità ta’ komunjoni jħeġġu lir-Ragħajja u l-fidli biex ikollhom djalogu bejniethom, billi min-naħa waħda jgħaqqduhom flimkien a priori f’dak kollu li hu essenzjali, u min-naħa l-oħra jmexxuhom għall-ftehim meqjus fi ħwejjeġ li huma miftuħa għad-diskussjoni.

 Għal dan il-għan, jeħtieġ nagħmlu tagħna l-għerf pastorali, li kien iħeġġeġ lir-Ragħajja biex jisimgħu aktar lill-Poplu kollu t’Alla. Iġegħelna naħsbu fil-kliem ta’ San Benedittu lill-Abbati ta’ monasterju, meta stiednu biex jikkonsulta saħansitra lill-membri l-aktar żgħar tal-komunità: “Ħafna drabi persuna aktar żagħżugħa, imnebbħa mill-Ispirtu tal-Mulej, tagħraf xinhu l-aħjar li jsir”
. U San Pawlinu ta’ Nola jgħid: “Ejjew nisimgħu dak li jgħidu l-fidili kollha, għax f’kull wieħed u waħda minnhom jonfoħ l-Ispirtu t’Alla”
.
 Il-għerf tal-liġi (kanonika) jagħti xhieda għall-istruttura ġerarkika tal-Knisja billi jfassal regoli preċiżi għall-parteċipazzjoni u jkeċċi kull tentazzjoni għal imġiba mingħajr konsultazzjoni serja jew pretensjonijiet inġusti. L-ispiritwalità tal-komunjoni tipproponi l-fiduċja u s-sinċerità skont id-dinjità u r-responsabbiltà ta’ kull membru tal-Poplu t’Alla u hekk tagħti ruħ lir-realtà tal-istituzzjoni.
Id-diversità tal-vokazzjonijiet

46. Din l-idea ta’ komunità, kif fissirnieha s’issa, tintrabat mill-qrib mal-ħila tal-Komunità Nisranija biex tagħmel il-wisa’ għar-rigali tal-Ispirtu. L-għaqda fil-Knisja ma tfissirx uniformità imma l-irbit flimkien ta’ diversitajiet leġittimi (permessi mil-liġi). Hija r-realtà ta’ ħafna membri magħqudin flimkien f’ġisem waħdieni, il-ġisem wieħed ta’ Kristu (ara 1 Kor 12,12). Għalhekk il-Knisja tat-Tielet Millennju jeħtieġ li tħeġġeġ lill-imgħammdin u lil dawk li rċevew il-Griżma tal-Isqof biex jagħrfu r-responsabbiltà attiva tagħhom fil-ħajja tal-Knisja. Ministeri oħra, kemm dawk istitwiti formalment, kif ukoll dawk li huma biss approvati, jistgħu jiffjorixxu flimien mal-ministri ordinati għall-ġid tal-komunità kollha, billi jgħinuha fil-ħtiġiet kollha tagħha: mill-katekeżi għal-liturġija, mill-edukazzjoni taż-żgħar sa medda l-aktar wiesgħa ta’ ħidmiet ta’ karità.

 Hemm tassew bżonn ta’ impenn ġeneruż - fuq kollox bit-talb bla heda lil Sid il-ħsad (ara Mt 9,38) - fil-ħidma biex jinstabu vokazzjonijiet għas-saċerdozju u l-ħajja konsagrata. Din hija problema importanti ħafna fil-ħajja tal-Knisja f’kull imkien tad-dinja. F’xi artijiet tradizzjonalment Insara, is-sitwazzjoni saret drammatika minħabba l-bdil fiċ-ċirkostanzi soċjali u nuqqas ta’ interess fir-reliġjon, imwelled minn mentalità konsumeristika u sekularista. Hemm bżonn urġenti li nħaddmu pjan wiesa’ għat-tkattir tal-vokazzjonijiet, imsejjes fuq il-kuntatt personali u li jħaddan fih is-sehem tal-parroċċi, skejjel u familji bil-għan li jwassal għal riflessjoni aktar għaqlija dwar il-valuri essenzjali. Din il-ħidma tilħaq il-qofol tagħha meta nistiednu kull persuna tagħti tweġiba għas-sejħa t’Alla, l-aktar meta din is-sejħa tkun tfisser l-għotja tiegħek innifsek u tal-enerġiji tiegħek minħabba s-Saltna t’Alla.
 Hija taħt din il-lenti li għandna nħarsu lejn il-valur tal-vokazzjonijiet l-oħra kollha, li għandhom għeruqhom fil-ħajja l-ġdida li nirċievu bis-Sagrament tal-Magħmudija. Fuq kollox ikun meħtieġ li nagħrfu mill-ġdid il-vokazzjoni speċifika tal-lajċi, li huma msejħin biex ifittxu s-“Saltna t’Alla billi jħaddmu l-ħwejjeġ temporali u jindirizzawhom skont ir-rieda t’Alla”
; huma jagħtu s-sehem proprju tagħhom fil-missjoni tal-Poplu kollu t’Alla fid-dinja....meta jaħdmu għall-evanġelizzazzjoni u l-qdusija tal-bnedmin”
.
 Fuq din l-istess linja ta’ ħsieb nistgħu ngħidu li aspett ieħor importanti huwa l-ħidma għat-tkabbir tal-forom ta’ assoċjazzjoni kemm dawk ta’ sura tradizzjonali kif ukoll tal-movimenti aktar ġodda fil-Knisja u huma tassew “żmien tar-Rebbiegħa tal-Ispirtu”. M’għandniex xi ngħidu, kemm l-assoċjazzjonijiet kif ukoll il-movimenti, jeħtieġ jaħdmu b’armonija sħiħa kemm fil-Knisja Universali kif ukoll fil-knejjes lokali u b’ubbidjenza għad-direttivi tal-Awtorità tar-Ragħajja. Imma t-twiddiba soda u deċiżiva tal-Appostlu San Pawl tgħodd għal kulħadd: “Ixxekklux l-Ispirtu, tmaqdrux il-profeziji, ippruvaw kollox; it-tajjeb żommuh (1 Tess 5, 19-21).
47. Fi żmien tal-istorja bħal ta’ żmienna, jeħtieġ li nagħtu attenzjoni speċjali għall-kura pastorali tal-familji, l-aktar meta din l-istituzzjoni hija għaddejja minn kriżi minn għeruqha, li hija mxerrda sewwa. Skont it-tagħlim Nisrani, ir-relazzjoni bejn mara u raġel - għaqda reċiproka u sħiħa, unika u li ma tinħallx - hija biċċa mill-pjan t’Alla sa mill-ħolqien, pjan li kien mgħajjeb fil-medda tas-snin mill-“ebusija tal-qalb” tal-bniedem, imma li Kristu ġie biex jagħtih mill-ġdid is-sbuħija tal-bidu, billi jurina x’kienet ir-rieda t’Alla “sa mill-bidu” (Mt 19,8). Mgħolli għad-dinjità ta’ sagrament, iż-żwieġ ifisser “il-misteru kbir” tal-imħabba ta’ Kristu lejn l-Għarusa tiegħu li hi l-Knisja (ara Ef 5,32).

 Dwar dan il-punt, il-Knisja ma tistax iċċedu għall-pressjonijiet kulturali, ikunu kemm ikunu mxerrda w attivi. Minflok, il-Knisja jeħtieġ li tiżgura li l-familji Nsara, b’formazzjoni dejjem sħiħa skont il-Vanġelu, juru u jikkonvinċu lill-oħrajn li hu possibbli għalihom li jgħixu bis-sħiħ iż-żwieġ f’għaqda mal-pjan t’Alla u għall-ġid veru tal-persuna tal-bniedem - tal-miżżewġin infushom u tat-tfal li huma l-aktar dgħajfa. Il-familji għandhom jagħrfu dejjem aħjar il-kura li għandhom jieħdu tat-tfal tagħhom u jagħtu s-sehem attiv tagħhom fil-Knisja u fis-soċjetà biex iħarsu d-drittijiet tagħhom.
L-impenn ekumeniku
48. U xi ngħidu dwar il-ħidma urġenti biex inkabbru l-komunikazzjoni fit-taqsima hekk delikata tal-ekumeniżmu? Minn fuq l-għatba tal-Millennju l-ġdid nieħdu magħna l-wirt xejn sabiħ tal-imgħoddi. Il-Ġublew qiegħed quddiemna xi sinjali profetiċi li jqanqluna imma baqgħalna triq twila x’nimxu.

 Għax iffissajna l-ħarsa tagħna fuq Kristu, il-Ġublew il-Kbir tana sens ġdid, sens aktar ħaj tal-Knisja bħala misteru ta’ għaqda. “Nemmen fi Knisja Waħda”: dak li nistqarru fil-Kredu għandu s-sisien aħħarija tiegħu fi Kristu, li fih il-Knisja mhijiex maqsuma (ara 1 Kor 1,11-13). Bħala l-Ġisem tiegħu, fl-għaqda li hi r-rigal tal-Ispirtu, il-Knisja ma tistax tinqasam. Ir-realtà tal-firda fost ulied il-Knisja tidher fil-livell tal-istorja tal-bniedem, bħala r-riżultat tad-dgħufija tal-bniedem fil-mod kif jilqa’ r-rigal li jgħaddi bla waqfien minn Kristu, ir-Ras għal għand il-Ġisem Mistiku tiegħu. It-talba ta’ Ġesù fil-Kamra ta’ Fuq - “Kif int fija Missier, u jiena fik, ħa jkunu huma wkoll ħaġa waħda fina”, hija rivelazzjoni kif ukoll invokazzjoni. Turina l-għaqda ta’ Kristu mal-Missier bħala l-għajn tal-għaqda tal-Knisja u bħala r-rigal li tibqa’ dejjem tirċievi fi Kristu sakemm fl-aħħar taż-żminijiet issib is-sħuħija misterjuża tagħha. Din l-għaqda sseħħ b’mod konkret fil-Knisja Kattolika minkejja l-limitazzjonijiet tal-membri tagħha. Din l-għaqda tidher taħdem b’qisien diversi fil-knejjes u komunitajiet ekklesjali l-oħra. Bħala rigali proprja tal-Knisja ta’ Kristu dawn l-elementi jwassluhom bla heda għall-għaqda sħiħa
.
 It-talba ta’ Kristu tfakkarna li dan ir-rigal tal-għaqda għandna nilqgħuh u niżviluppawh dejjem iżjed. It-talba “ut unum sint” (biex ikunu ħaġa waħda) hija fl-istess ħin kmand li jorbotna, qawwa li tweżinna u ċanfira għall-ġid tagħna jekk indumu ma niċċaqalqu u nibqgħu qalbna magħluqa. It-tama wkoll li f’din id-dinja għad nistgħu naslu għall-għaqda sħiħa u li tidher bejn l-Insara kollha jeħtieġ nibbażawha fuq it-talba ta’ Kristu u mhux fuq is-setgħat tagħna.
 F’dan il-pellegrinaġġ ta’ wara l-Ġublew jiena qed nitfa’ ħarsti b’tama kbira fuq il-Knejjes tal-Lvant u nitlob li jerġa’ jseħħ il-bdil tar-rigali, li kien jagħni lill-Knisja tal-ewwel millennju. Jalla t-tifkira taż-żmien li fih il-Knisja kienet tieħu n-nifs biż-żewġ pulmuni, iqanqal lill-Insara tal-Lvant biex jimxu flimkien f’għaqda ta’ fidi u b’rispett għad-diversità leġittima, billi jilqgħu lil xulxin u jieqfu ma’ xulxin bħala membri tal-ġisem wieħed ta’ Kristu.

 Impenn bħal dan għandu jwassal biex imexxi 'l quddiem id-djalogu ekumeniku mal-Komunjoni Anglikana u l-komunitajiet ekklesjali li twieldu mill-Riforma Protestanta. Id-diskussjoni teoloġika dwar diversi punti essenzjali tal-fidi u l-morali Nisranija; it-tisħib fil-ħidma għall-karità; u fuq kollox, l-ekumeniżmu l-kbir tal-qdusija ma jistgħux jonqsu, bl-għajnuna t’Alla, li jagħtu l-frott. Sadanittant, aħna bil-fiduċja kollha nissoktaw fil-pellegrinaġġ tagħna filwaqt li nixxennqu għaż-żmien meta nkunu nistgħu ningħaqdu ma’ kull wieħed u waħda li jimxu wara Kristu, biex b’qalbna kollha nkantaw: “Kemm hi ħaġa sabiħa u ħelwa, li l-aħwa jgħammru kollha flimkien” (Salm 133,1).
Nirriskjaw kollox għall-imħabba

49. Meta nibdew nikkultivaw il-komunjoni ġewwa l-Knisja, l-imħabba tagħna tibda tissarraf f’qadi li jħaddan lil kulħadd: tnebbaħna għal impenn ta’ mħabba prattika u konkreta għal kull bniedem. Dan huwa wkoll aspett li jeħtieġ ikun is-sinjal ċar tal-ħajja Nisranija, tal-ħidma tal-Knisja u tal-ippjanar pastorali kollu tagħha. Is-seklu u l-Millennju li għadhom kemm bdew jeħtieġ jaraw - u nittamaw b’mod iżjed ċar - b’liema dedikazzjoni l-komunità Nisranija taf tagħti lilha nfisha fl-imħabba lejn l-aktar ċar. Jekk inkunu bdejna tassew mill-ġdid mill-kontemplazzjoni ta’ Kristu, jeħtieġ narawh l-aktar fl-uċuh ta’ dawk li fihom ried jara lilu nnifsu. “Għax jien kont bil-ġuħ u tmajtuni, kont bil-għatx u sqejtuni, kont barrani u lqajtuni, kont għeri u libbistuni, kont marid u ġejtu tarawni, kont fil-ħabs u ġejtu żżuruni” (Mt 25,35-37). Din is-silta tal-Vanġelu mhijiex biss stedina għall-imħabba: hija paġna ta’ Kristoloġija li titfa’ raġġ ta’ dawl fuq il-misteru ta’ Kristu. B’dawn il-kelmiet u mhux anqas bil-verità tat-tagħlim tagħha, il-Knisja tkejjel il-fedeltà tagħha bħala l-Għarusa ta’ Kristu.

Jeħtieġ niftakru li ħadd m’għandu jitħalla barra mill-imħabba tagħna għax l-Iben t’Alla, meta sar bniedem, ingħaqad b’xi mod ma’ kull bniedem”
. Imma kif ifakkarna tajjeb il-kliem ċar tal-Evanġelju, Kristu huwa preżenti b’mod speċjali fil-foqra u dan jitlob li l-Knisja tagħmel għażla preferenzjali għalihom. Din l-għażla hija xhieda tal-imħabba t’Alla u tal-providenza u tal-ħniena tiegħu. B’xi mod l-istorja tal-bniedem għadha mimlija biż-żerriegħa tas-Saltna t’Alla, li Kristu nnifsu żara’, meta f’din id-dinja, kull meta kien iwieġeb lil dawk li kienu jiġu għandu bil-ħtiġiet tagħhom, kemm spiritwali kif ukoll materjali.
50. Fi żmienna hemm bosta ħtiġiet li jitolbu tweġiba ta’ mogħdrija u ħniena mill-Insara. Id-dinja tagħna tinsab dieħla f’millennju l-ġdid, mgħobbija bil-kontradizzjonijiet tal-progress ekonomiku, kulturali u teknoloġiku, li joffri possibiltajiet mill-aktar kbar lil xi wħud li huma xortihom tajba, filwaqt li jħalli miljuni oħrajn mhux biss fil-marġini tal-progress imma f’kundizzjonijiet ta’ ħajja li huma ħafna taħt il-livell li titlob id-dinjità tal-bniedem. Kif jista’ jkun li l-lum għad hawn nies li jmutu bil-ġuħ? Ikkundannati għall-illitteriżmu? Mingħajr il-kura medika bażika? Mingħajr saqaf fuq rashom?

 Il-faqar fid-dinja nistgħu ngħidu li hu bla limitu, jekk mas-suriet tradizzjonali tiegħu nżidu wkoll is-suriet ġodda ta’ faqar. Dawn tal-aħħar spiss jolqtu taqsimiet u gruppi, li għalkemm mogħnijin b’servizzi finanzjarji tajbin jaslu biex jitilfu t-tama fil-ħajja, jingħataw għad-drogi u jinħakmu mill-biżà li għad jisfaw imħollija waħidhom meta jsiru anzjani jew li fis-soċjetà jkunu mogħtija l-ġenb jew diskriminati. Meta jilmaħ sitwazzjonijiet ta’ din ix-xorta, in-Nisrani jrid jitgħallem jagħmel att ta’ fidi fi Kristu, billi jilmaħ leħen Kristu fil-karba għall-għajnuna li toħroġ minn fomm din id-dinja ta’ faqar. Dan ifisser li wieħed għandu jissokta bil-ħidma ta’ karità, li dejjem intweriet b’diversi suriet fiż-żewġ millennji li għaddew imma li llum forsi titlob bidu ġdid. Issa huwa ż-żmien għal kreattività ġdida fil-ħidma tal-karità, mhux biss billi naraw l-għajnuna li tingħata tkun effettiva, imma wkoll billi nersqu lejn il-proxxmu u nfissru s-solidarjetà tagħna ma’ dawk li qed ibatu. Hekk l-għajnuna ma titqiesx bħala ġest li jfisser ftit jew xejn imma bħala parteċipazzjoni bejn l-aħwa.

 Għalhekk jeħtieġ naraw li l-fqar f’kull komunità jħossuhom “f’darhom”. Ma jkunx dan l-aħjar mod u l-aktar wieħed effettiv kif nippreżentaw l-aħbar it-tajba u tas-Saltna? Mingħajr din l-evanġelizzazzjoni u bil-karità u x-xhieda tal-faqar nisrani, l-aħbar it-tajba tal-Vanġelu, li fiha nnifisha hija l-ewwel forma ta’ karità, tkun fil-periklu li tkun mifhuma ħażin jew li tkun maħnuqa minn kwantità ta’ kliem li bih ninsabu mdawrin fis-soċjetà ta’ komunikazzjoni fi żmienna. Il-karità bl-għemil twettaq b’mod l-aktar ċar il-karità bil-kliem.

L-isfidi tal-lum

51. U kif nistgħu nibqgħu indifferenti quddiem il-kriżi ekoloġika li qed twassal wisgħat kbar tad-dinja tagħna biex isiru għedewwa għall-bniedem u mhux tajbin biex jgħix fihom? Jew quddiem il-problemi tal-paċi, li ħafna drabi jiġu mhedda mill-waħx ta’ gwerer katastrofiċi? Jew quddiem id-disprezz tad-drittijiet fundamentali ta’ numru hekk kbir ta’ bnedmin, l-aktar tfal? Bla għadd huma l-emerġenzi li kull qalb nisranija jeħtieġ li tkun sensittiva għalihom.

 Impenn speċjali huwa dak meħtieġ f’dak li għandu x’jaqsam ma’ xi aspetti tal-messaġġ radikali tal-Vanġelu, li ta’ spiss huma mifhumin anqas tajjeb hekk li jtellfu l-popolarità tal-preżenza tal-Knisja li, minkejja dan, jeħtieġ li tkun parti mill-missjoni ta’ karità tal-Knisja. Qiegħed nifhem ngħid għad-dmir li wieħed jimpenja ruħu biex jirrispetta l-ħajja ta’ kull bniedem mill-konċepiment sal-mewt naturali tiegħu. Hekk ukoll dan il-qadi tagħna tal-bnedmin twassalna biex nisħqu, fi żmienu u barra minn żmienu, li dawk li jużaw l-aħħar avvanzi tax-xjenza, l-aktar fil-qasam tal-biotekonoloġija, qatt m’għandhom ibarru l-obbligi etiċi fundamentali billi jirrikorru għal solidarjetà bla sisien sodi, li fl-aħħar mill-aħħar twassal għad-diskriminazzjoni bejn ħajja w oħra, filwaqt li tagħti l-ġenb lid-dinjità li biha hu mogħni kull bniedem.

 Sabiex ix-xhieda nisranija tkun effettiva, l-aktar f’dawn l-oqsma hekk delikati u kontroversjali, huwa importanti li jsiru sforzi speċjali biex jiġu mfissra r-raġunijiet għall-pożizzjoni tal-Knisja, filwaqt li wieħed jisħaq li mhijiex kwistjoni li jkun irid jimponi xi fehma bbażata fuq il-fidi, imma li wieħed ifisser u jiddefendi l-valuri li għandhom għeruqhom fl-istess natura tal-persuna tal-bniedem. B’dan il-mod il-karità tkun qed taqdi lill-kultura, lill-politika, lill-familja hekk li jiġu rispettati kullimkien il-prinċipji fundamentali li fuqhom jidddependi l-ġejjieni tal-bniedem u taċ-ċiviltà.
52. M’għandniex xi ngħidu, dan kollu għandu jsir b’mod kollu kemm hu Nisrani: il-lajċi jeħtieġ li fuq kollox ikunu preżenti f’dawn it-taqsimiet li fihom isseħħ is-sejħa tagħhom ta’ lajċi, mingħajr qatt ma jċedu għat-tentazzjoni li jbiddlu komunitajiet insara f’xejn aktar minn aġenziji soċjali. B’mod speċjali r-relazzjoni tal-Knisja mas-soċjetà ċivili jeħtieġ tirrispetta l-awtonomija ta’ din tal-aħħar u t-taqsimiet tal-kompetenza tagħha, skont it-tagħlim tad-duttrina soċjali tal-Knisja.
 Magħrufin sewwa huma l-isforzi li għamlet l-awtorità tal-Knisja, b’mod speċjali fis-seklu 20, biex tfisser ir-realtajiet soċjali fid-dawl tal-Vanġelu u biex toffri b’mod sistematiku u f’waqtu l-kontribut tagħha għall-kwistjoni soċjali, li issa laħqet qisien globali.

 L-aspett etiku u soċjali tal-kwistjoni huma elementi essenzjali tax-xhieda Nisranija: jeħtieġ nieqfu lit-tentazzjoni li nipproponu spiritwalità privatizzata w individwalistika li ma taqbilx ma’ dak li titlob minna l-imħabba, biex ma nsemmux l-implikazzjonijiet tal-inkarnazzjoni u fl-aħħar analiżi tat-tensjoni eskatoloġika tal-Kristjaneżmu. Waqt li dik it-tensjoni ġġiegħlna nagħrfu l-karattru relattiv tal-istorja, dan bl-ebda mod ma jfisser li għandna nibqgħu 'l bogħod milli “nibnu” l-istorja. Hawn it-tagħlim tal-Konċilju Vatikan II huwa f’waqtu aktar minn qatt qabel: “Il-messaġġ nisrani mhux talli ma jbegħidx lill-bnedmin milli jibnu d-dinja, u lanqas ma ġġegħlhom jittraskuraw il-ġid tal-bnedmin l-oħra, iżda jorbothom bi dmir li jagħmluh”
.
Sinjal prattiku

53. Sabiex nagħti sinjal ta’ dan l-impenn għall-karità u l-promozzjoni umana, li għandhom għeruqhom f’dak li jitlob minna l-Vanġelu, iddeċidejt li din is-sena tal-Ġublew għandha tħalli fond finanzjarju li b’xi mod ikun il-frott u s-siġill tal-imħabba mkebbsa mill-Ġublew. Dan minbarra l-ħsad kbir ta’ karità li din is-sena ġa tat - hawnhekk qiegħed nifhem ngħid b’mod speċjali għall-għajnuna li ngħatat lil numru hekk kbir ta’ ħutna l-aktar fil-bżonn biex ikunu jistgħu jieħdu sehem fil-Ġublew.
 Ħafna pellegrini għamlu l-offerta tagħhom u ħafna mexxejja mis-settur finanzjarju ngħaqdu magħhom billi taw għajnuna ġeneruża biex il-Ġublew ikun iċċelebrat kif inhu xieraq. Meta jinqatgħu l-ispejjeż ta’ din is-sena, il-flus li jkunu tfaddlu għandhom jingħataw għall-għanijiet ta’ karità. Huwa importanti li ġrajja reliġjuża hekk kbira tinżamm għal kollox ħielsa minn kull dehra ta’ gwadann finanzjarju. Il-flus kollha li jibqgħu, jintużaw biex tkompli l-esperjenza li rrepetiet ruħha ħafna drabi sa mill-bidu tal-Knisja, meta l-komunità ta’ Ġerusalemm offriet lil dawk li ma kinux insara d-dehra li tqanqal tal-bdil spontanju ta’ rigali, saħansitra billi kollox sar ta’ kulħadd minħabba l-foqra (ara Atti 2, 44-45).


Il-fond li jiġi stabbilit ikun biss nixxiegħa li tinfed max-xmara kbira ta’ karità nisranija li tgħaddi sserrep fl-istorja. Imma hija nixxiegħa żgħira iżda b’tifsira kbira: minħabba l-Ġublew id-dinja ħarset lejn Ruma, il-knisja li “tippresiedi fl-imħabba”
 u ġabet ir-rigali tagħha lil Pietru. Issa l-karità li dehret fiċ-ċentru tal-kattoliċiżmu b’xi mod terġa’ lura lejn id-dinja b’dan is-sinjal, li hu maħsub biex ikun wirt li jibqa’ tifkira tal-komunjoni li ġarrabna matul il-Ġublew.

Djalogu u missjoni

54. Seklu ġdid, millennju ġdid qegħdin jinfetħu fid-dawl ta’ Kristu. Iżda mhux kulħadd jista’ jara dan id-dawl. Aħna għandna l-ħidma sabiħa u li titlob ħafna minna li nsiru r-“rifless” ta’ dan id-dawl. Dan huwa l-mysterium lunae (misteru tal-qamar) li kien biċċa sewwa mill-kontemplazzjoni ta’ Missirijiet il-Knisja (Santi Padri) li jużaw din ix-xbiha (tal-qamar) biex juru d-dipendenza tal-Knisja minn Kristu, ix-Xemx li tagħha hi (il-Knisja) tirrifletti d-dawl
. Kien mod kif ifissru dak Kristu nnifsu qal meta sejjaħ lilu nnifsu “d-dawl tad-dinja” (Ġw 8,12) u talab lid-dixxipli biex ikunu “d-dawl tad-dinja” (Mt 5,14).
Hija ħidma li titlob minna kuraġġ meta nħarsu lejn id-dgħufija tagħna li ħafna drabi tagħmilna impenetrabbli u mimlijin dellijiet. Imma hija ħidma li nistgħu nattwawha jekk induru lejn id-dawl ta’ Kristu u niftħu lilna nfusna għall-grazzja li tagħmilna ħolqien ġdid.
55. Huwa wkoll minn dan l-aspett li għandna nħarsu lejn l-isfida kbira tad-djalogu bejn ir-reliġjonijiet li għalih aħna sejrin nibqgħu impenjati matul il-millennju l-ġdid biex nibqgħu fidili għat-tagħlim tal-Konċilju Vatikan II
. Fis-snin ta’ tħejjija għall-Ġublew il-Kbir, il-Knisja ppruvat tibni, mhux l-anqas permezz ta’ laqgħat b’sinifikat kbir, relazzjoni ta’ ftuħ u djalogu mill-membri ta’ reliġjonijiet oħra. Dan id-djalogu jeħtieġ li jkompli. Minħabba ż-żieda tal-pluraliżmu kulturali u reliġjuż, li hu mistenni jispikka fis-soċjetà tal-millennju l-ġdid, hija ħaġa ċara li dan id-djalogu ser ikollu importanza speċjali biex jistabilixxi bażi soda għall-paċi u biex iżomm 'il bogħod il-waħx tal-gwerer tar-reliġjon li ħafna drabi xarrbu b’demmhom l-istorja tal-bniedem. L-isem t’Alla wieħed jeħtieġ isir dejjem iżjed dak li hu: isem ta’ paċi u stedina għall-paċi.
56. Imma d-djalogu ma jistax ikun ibbażat fuq l-indifferentiżmu reliġjuż u aħna l-Insara għandna d-dmir, aħna u nagħmlu djalogu, li nagħtu xhieda ċara tat-tama li qiegħda ġewwa fina (ara 1 Piet 3,15). M’għandniex nibżgħu li ser jitqies bħala offiża għad-dinjità tal-oħrajn dak li hu x-xandir ferrieħi ta’ rigal li hu mħejji għal kulħadd u jiġi ppreżentat lil kulħadd bl-akbar rispett għad-dinjità ta’ kull individwu: ir-rigal tar-rivelazzjoni t’Alla li hu Mħabba, Alla li “hekk ħabb lid-dinja li ta lil Ibnu l-Waħdieni” (ara Ġw 3,16). Kif saħqet id-dikjarazzjoni Dominu Iesus ta’ ftit taż-żmien ilu, dan ma jistax ikun is-suġġett ta’ djalogu, mifhum bħala negozjabbli, bħallikieku nqisuh bħala biss kwistjoni ta’ opinjoni: huwa grazzja, li timliena bil-ferħ, messaġġ li għandna d-dmir li nxandru.
 Għalhekk il-Knisja ma tistax titlaq il-ħidma missjunarja tagħha fost il-ġnus tad-dinja. Hija l-ħidma ewlenija tal-missjoni ad gentes, li tħabbar li hu fi Kristu, “it-Triq, il-Verità u l-Ħajja” (Ġw 14,6), li l-bnedmin isibu s-salvazzjoni. Id-djalogu bejn ir-reliġjonijiet “ma jistax jieħu post ix-xandir (tal-kelma) imma għandu jwassal għal dan ix-xandir”
. Imma dan id-dmir missjunarju m’għandux ifixkilna milli nersqu lejn dan id-djalogu, imħejjijin sewwa biex nisimgħu lill-oħrajn. Nafu li quddiem il-misteru tal-grazzja, li hu mfawwar b’possibiltajiet u b’implikazzjonijiet bla qies, għall-ħajja w għall-istorja tal-bniedem, il-Knisja qatt ma sejra tieqaf milli tagħmel mistoqsijiet, waqt li tqiegħed it-tama tagħha fl-għajnuna tad-Difensur, l-Ispirtu tal-Verità (ara Ġw 14,17) li għandu l-ħidma li jwassal lill-Knisja għall-“verità kollha” (Ġw 16,13).

Dan huwa prinċipju fundamentali mhux biss għall-stħarriġ teoloġiku bla tmiem tal-verità nisranija, imma wkoll għad-djalogu nisrani ma’ filosofiji, kulturi u reliġjonijiet oħra. Fl-esperjenza komuni tal-bnedmin, minkejja l-kontradizzjonijiet li nilmħu fiha, l-Ispirtu t’Alla “li jonfoħ fejn irid” (Ġw 3,8), spiss juri sinjali tal-preżenza tiegħu li jgħinu lil dawk li jimxu wara Kristu, biex jifhmu aktar fil-fond il-messaġġ li huma jxandru. Ma kienx b’din l-umiltà u din il-fiduċja li l-Konċilju Vatikan II ipprova jaqra “s-sinjali taż-żminijiet”?
. Ukoll hi u tagħti ruħha biex permezz ta’ ġudizzju għaqli w impenjattiv, tipprova tifhem sewwa “s-sinjali tal-preżenza t’Alla u l-pjani tiegħu”
, il-Knisja tagħraf li hi mhux biss tat imma “wkoll irċeviet ħafna mill-istorja u mill-iżvilupp tal-ġens tal-bnedmin”
. Dan l-atteġġjament ta’ tħejjija biex jisma’, imsieħeb ma’ ġudizzji għaqlija, il-Konċilju wrieh ukoll fir-relazzjonijiet ma’ reliġjonijiet oħra. Huwa d-dmir tagħna lkoll li nimxu b’fedeltà kbira fuq it-tagħlim tal-Konċilju Vatikan II fit-triq li hu ħejjilna.
Fid-dawl tal-Konċilju

57. Ħuti għeżież kemm hu kbir it-teżor li hemm fid-direttivi li tana l-Konċilju Vatikan II! Għal din ir-raġuni, jiena tlabt lill-Knisja biex tħejji ruħha għall-Ġublew il-Kbir billi teżamina lilha nfisha dwar kif laqgħet il-Konċilju
. Nistgħu ngħidu li dan sar? Il-Kungress li sar hawn f’Ruma kien mument ta’ riflessjoni għal dan il-għan u nittama li saru sforzi bħal dawn b’diversi modi fil-knejjes lokali. Mal-medda tas-snin id-dokumenti tal-Konċilju ma tilfu xejn mill-valur u s-sbuħija tagħhom. Jeħtieġ li jinqraw sewwa, ikunu magħrufin minn kulħadd u jiġu milqugħin bħala testi importanti u normattivi tal-Maġisteru fit-tradizzjoni tal-Knisja. Issa li l-Ġublew spiċċa, inħossni aktar minn qabel fid-dmir li nindika l-Konċilju bħala l-grazzja l-kbira li bih ġiet mogħnija l-Knisja fis-seklu 20: fih insibu l-boxxla li għandu jmexxina fis-seklu li beda ftit ilu.
Għeluq - duc in altum!

Aqdef 'il barra fil-fond

58. Ejjew nimxu 'l quddiem fit-tama. Millennju ġdid qed jinfetaħ quddiem il-Knisja bħala oċean vast li fuqu nissugraw lilna nfusna filwaqt li nafdaw fl-għajnuna ta’ Kristu. L-Iben t’Alla li sar bniedem elfejn sena ilu, fl-imħabba tiegħu lejn il-bniedem, għadu jaħdem ukoll illum. Imma għandna bżonn t’għajnejn li jagħrfu jaraw dan u fuq kollox qalb ġeneruża li jsiru l-għodda tal-ħidma tiegħu. Is-Sena tal-Ġublew ma ċċelebrajnihiex biex nirrinfreskaw dan il-kuntatt tagħna b’din l-għajn ħajja tat-tama tagħna? Issa Kristu li aħna kkontemplajna u ħabbejna jridna nerġgħu nissuktaw bil-vjaġġ tagħna: “Morru, mela, agħmlu dixxipli mill-ġnus kollha, u għammduhom fl-isem tal-Missier u tal-Iben u tal-Ispirtu s-Santu” (Mt 28,19). Il-kmand missjunarju ser niħduh magħna fit-Tielet Millennju u jħeġġiġna biex naqsmu l-entużjażmu tal-ewwel Insara: nistgħu nafdaw fil-qawwa tal-istess Spirtu li ġie msawwab f’Għid il-Ħamsin u li għadu jħeġġiġna wkoll illum biex nibdew mill-ġdid, imweżnin mit-tama li “ma tqarraqx bina, għax l-imħabba t’Alla ssawbet fi qlubna permezz tal-Ispirtu s-Santu li kien mogħti lilna” (Rum 5,5).

 Fil-bidu ta’ dan is-seklu ġdid jeħtieġ inħaffu l-passi tagħna, aħna u għaddejjin mit-toroq tad-dinja. Ħafna huma t-toroq li minnhom iridu jgħaddu kull wieħed u waħda minna u kull waħda mill-knejjes tagħna, iżda ma jistax ikun hemm bogħod bejn dawk li huma magħqudin fl-istess komunjoni li taf l-għixien tagħha lill-Ħobż Ewkaristiku u lill-Kelma tal-Ħajja. Ta’ kull nhar ta’ Ħadd, Kristu Rxoxt jistedinna biex niltaqgħu miegħu, qisna fil-Kamra ta’ Fuq, fejn fil-lejla “tal-ewwel jum tal-ġimgħa” (Ġw 20,19) deher lid-dixxipli tiegħu biex “jonfoħ” fuqhom l-Ispirtu s-Santu u jibgħathom fuq l-avventura kbira tax-xandir tal-Vanġelu.
 F’dan il-vjaġġ għandna magħna lill-Imqaddsa Verġni Marija, li lilha ftit tax-xhur ilu jiena fdajt it-Tielet Millennju fil-preżenza ta’ numru kbir ta’ isqfijiet li ltaqgħu f’Ruma minn diversi artijiet tad-dinja. Matul din is-sena jiena spiss tlabt lil Marija bħala l-“Kewkba tal-Evanġelizzazzjoni l-ġdida”. Issa rrid nerġa’ nindikalkom lil Marija bħala żerniq imdawwal u gwida żgura għall-passi tagħna. Irrid intenni l-kliem ta’ Kristu u jiena u nfisser l-imħabba ta’ wliedha, il-membri tal-Knisja, ngħid lil Marija: “Mara, hawn huma wliedek” (Ġw 19,26).
59. Ħuti għeżież, is-simbolu tal-Bieb Imqaddes issa qed jingħalaq imma biss biex iħalli miftuħ aktar beraħ il-bieb ħaj li hu Kristu. Wara dan l-entużjażmu, mhuwiex għar-rutina monotona ta’ kuljum li aħna ser nerġgħu lura. Għall-maqlub, jekk il-pellegrinaġġ tagħna kien ġenwin, inkunu qisna ġebbidna riġlejna għall-mixja li għad għandna quddiemna. Jeħtieġ nimitaw il-ħeġġa tal-appostlu Pawlu: “Waqt li ninsa 'l ta’ warajja kollu, jiena nagħmel ħilti kollha biex ħilti kollha nilħaq lil dak li hemm quddiemi; niġri 'l quddiem lejn it-tmiem biex nikseb il-premju li għalih Alla qed isejħilna hemm fuq fi Kristu Ġesù” (Fil 3,13-14).
 Jeħtieġ li flimkien nimitaw lil Marija fil-kontemplazzjoni tagħha meta reġgħet lura f’darha f’Nazaret wara pellegrinaġġ lill-Belt Qaddisa ta’ Ġerusalemm, hi u tgħożż f’qalbha il-misteru ta’ Binha (ara Lq 2,51).

 Ġesù Rxoxt jimxi magħna u jagħtina s-setgħa li nagħrfuh kif għamlu d-dixxipli ta’ Emmaws fil-qsim “tal-ħobż” (Lq 24,35). Jalla jsibna nishru, lesti biex nagħrfu 'l wiċċu u jalla niġru lejn ħutna bl-aħbar it-tajba: “Rajna lill-Mulej” (Ġw 20,35).

 Dan imbagħad ikun ir-riżultat mixtieq tas-Sena 2000, il-Ġublew li b’mod hekk sabiħ qiegħed quddiem għajnejna il-Misteru ta’ Ġesù ta’ Nazaret, l-Iben t’Alla u l-Feddej tal-bniedem.

 Hekk kif il-Ġublew jasal fi tmiemu u jindikalna ġejjieni mimli tama, jalla t-tifkira u r-radd il-ħajr tal-Knisja kollha jitla’ għand il-Missier, permezz ta’ Kristu, fl-Ispirtu s-Santu.
B’rahan ta’ dan, nagħtikom ilkoll minn qalbi il-Barka tiegħi.

Il-Vatikan, 6 ta’ Jannar, Solennità tal-Epifanija tas-Sena 2001, it-23 tal-Pontifikat tiegħi.

